
                                Pilihan raya kecil bagi kerusi Parlimen Sibu telah diadakan pada 16 Mei 
2010 berikutan kematian penyandangnya, iaitu Datuk Robert Lau Hoi 
Chew yang juga merupakan Timbalan Menteri Pengangkutan pada 9 April 
2010. Pilihan raya ini menyaksikan pertandingan tiga penjuru di antara 
calon Barisan Nasional (BN) iaitu Robert Lau Hui Yew dengan Richard 
Wong Ho Leng daripada Democratic Action Party (DAP) dan calon Bebas 
Narawi Haron. Pada tahun 2008, Sibu mempunyai 54,695 pemilih berdaftar 
dengan majoriti pengundi adalah pengundi Cina (67 peratus). Kemenangan 
dalam pilihan raya kecil ini mempunyai erti yang besar bagi kedua-dua 
parti yang bertanding dalam persiapan mereka bagi menghadapi pilihan 
raya negeri yang dijangka diadakan sebelum Julai tahun 2011. Sibu juga 
merupakan kubu BN sejak 20 tahun lepas. Dalam penulisan ini, ulasan dan 
pemerhatian terhadap isu, kempen dan perjalanan pilihan raya ini dilihat 
sebagai penentu kepada pilihan raya negeri dan sebagai gambaran kepada 
pilihan raya umum ke-13 nanti. Keputusan pilihan raya kecil yang berpihak 
kepada DAP ini juga memberi petunjuk penting tentang arah aliran politik 
di peringkat nasional.

Pilihan Raya Kecil Parlimen Sibu, Sarawak 2010
 Suffi an Mansor, Rosmadi Fauzi, Mohammad Redzuan Othman, Amer Saifude Ghazali & Zulkanain Abdul Rahman
 Pusat Kajian Demokrasi dan Pilihan Raya Universiti Malaya (UMCEDEL)
 Fakulti Sastera dan Sains SosialUniversiti Malaya
 Abstrak
 Pilihan raya kecil bagi kerusi Parlimen Sibu telah diadakan pada 16 Mei 2010 berikutan kematian penyandangnya, iaitu Datuk Robert Lau Hoi Chew yang juga merupakan Timbalan Menteri Pengangkutan pada 9 April 2010. Pilihan raya ini menyaksikan pertandingan tiga penjuru di antara calon Barisan Nasional (BN) iaitu Robert Lau Hui Yew dengan Richard Wong Ho Leng daripada Democratic Action Party (DAP) dan calon Bebas Narawi Haron. Pada tahun 2008, Sibu mempunyai 54,695 pemilih berdaftar dengan majoriti pengundi adalah pengundi Cina (67 peratus). Kemenangan dalam pilihan raya kecil ini mempunyai erti yang besar bagi kedua-dua parti yang bertanding dalam persiapan mereka bagi menghadapi pilihan raya negeri yang dijangka diadakan sebelum Julai tahun 2011. Sibu juga merupakan kubu BN sejak 20 tahun lepas. Dalam penulisan ini, ulasan dan pemerhatian terhadap isu, kempen dan perjalanan pilihan raya ini dilihat sebagai penentu kepada pilihan raya negeri dan sebagai gambaran kepada pilihan raya umum ke-13 nanti. Keputusan pilihan raya kecil yang berpihak kepada DAP ini juga memberi petunjuk penting tentang arah aliran politik di peringkat nasional.
 Kata Kunci: Isu, Kempen, Pilihan Raya Kecil Parlimen Sibu
 PengenalanPilihan raya kecil parlimen Sibu sangat menarik untuk diamati kerana pilihan raya ini diadakan tidak lama selepas pilihan raya kecil bagi kerusi

 Parlimen Hulu Selangor yang menyaksikan kemenangan Barisan Nasional (BN). Walaupun BN gagal menambahkan sokongan pengundi Cina yang memihak kepada gabungan parti pembangkang, namun sokongan padu yang diberikan oleh pengundi Melayu dan India membolehkan kerusi ini dirampas kembali daripada PKR. Dalam pilihan raya kecil parlimen Sibu, Pengerusi DAP Sarawak, Wong Ho Leng sekali lagi dipilih sebagai calon Pakatan Rakyat (PR). Dalam Pilihan Raya Umum 2008, Wong Ho Leng dan calon PKR Lim Chun Chung tewas kepada calon BN, Datuk Robert Lau Hoi Chew dengan majoriti yang besar, iaitu 3,549 undi. Kerusi Parlimen Sibu kosong ekoran kematian penyandangnya Robert Lau akibat penyakit barah pada 9 April 2010.
 Selain menjadi tumpuan calon dan parti yang bertanding, pilihan raya kecil bagi kerusi Parlimen Sibu ini mempunyai keistimewaan tersendiri yang menarik minat pelbagai pihak. Pertarungan antara pengerusi DAP Sarawak Richard Wong Ho Leng dan muka baru Robert Lau Hui Yew dari Sarawak United Peoples’ Party (SUPP) bukan saja akan menjadi tumpuan orang ramai, tetapi juga para pemerhati dan penggiat politik. Kemenangan dalam pilihan raya kecil ini mempunyai erti besar bagi kedua-dua parti yang bertanding dalam persiapan mereka menghadapi pilihan raya negeri yang dijangka diadakan sebelum Julai tahun 2011. DAP mencapai kemenangan di dalam pilihan raya kecil 2010 ini, dengan mengalahkan. Parti SUPP yang menjadi salah satu komponen BN negeri dianggap sebagai parti yang sedang menuju kejatuhan, manakala parti DAP Sarawak pula sebagai parti muda dengan pemimpin baru. SUPP dilihat telah mengasuh lebih banyak anggotanya yang muda dan berpendidikan tinggi untuk menjadi calon dengan mendedahkan mereka kepada persekitaran politik, seperti memainkan peranan sebagai anggota majlis perbandaran sejak parti itu mengalami kekalahan mengejutkan pada pilihan raya negeri 2006. Dengan kata lain, formula tersebut masih tidak boleh memberi kemenangan kepada pihak BN, seolah-olah ada yang tidak kena dengan SUPP sehingga parti ini mengalami kekalahan yang teruk dalam pilihan raya negeri 2006.
 Latar belakang Parlimen SibuSibu umpama mutiara di Sungai Rejang dan merupakan salah sebuah pelabuhan utama di Sarawak dengan keluasan 24,452 batu persegi dan terletak di kawasan tengah Sarawak. Dari sudut geografi , Sibu berada di latitud 2°19’ utara dan longitud 111°15’ timur, di mana Sungai Rejang dan Igan bertemu, kira-kira 60 km dari Laut China Selatan. Sibu terletak di pedalaman berbanding Kuching atau Miri (Rajah 1). Sibu dibuka dan dibangunkan di kawasan delta sungai yang mendedahkannya kepada

 masalah banjir. Menurut penduduk tempatan, isu banjir lebih kritikal semenjak industri pembinaan bot laju dimajukan di Sungai Rejang.
 Parlimen Sibu terletak di tengah negeri Sarawak, iaitu berada di dalam Bahagian Sibu, dengan Mukah terletak di sebelah utara, Sarikei di selatan manakala Kapit di sebelah timurnya. Kawasan yang mempunyai keluasan 1,399 kilometer persegi itu secara relatifnya lebih besar dengan keluasan negeri Perlis (795 km2) dan Pulau Pinang (1033 km2). Parlimen Sibu mempunyai tiga kawasan Dewan Undangan Negeri (DUN) iaitu DUN Bawang Assan (N 47), DUN Pelawan (N 48) dan DUN Nangka (N 49) (Rajah 2). DUN Bawang Assan mempunyai 65 peratus pengundi Iban, DUN Pelawan 91 peratus pengundi Cina dan DUN Nangka dengan majoriti Melayu/Melanau. Sibu adalah satu kawasan beralun yang direntasi oleh Sungai Rejang dan cabangnya Sungai Igan. Memandangkan faktor geografi Sibu yang luas dan terpencil, bot perlu digunakan untuk ke kawasan Bawang Assan, iaitu tempat pengundi Iban di 110 buah rumah panjang sepanjang Sungai Batang Igan.
 Rajah 1 : Lokasi Parlimen Sibu

 Bandar Sibu merupakan pusat perniagaan balak dan pertumbuhan ekonomi perniagaan pendalaman Sarawak. Atas faktor geografi dan ekonomi perniagaan juga, Sibu merupakan pusat penempatan penduduk Cina terbesar, khususnya suku Foochow. Sibu adalah titik penjalin hubungan di antara bahagian-bahagian di selatan dengan utara Sarawak. Oleh sebab itu, Sibu merupakan salah satu pusat perdagangan yang maju di Sarawak. Berdasarkan kepada faktor sejarah, Pekan Sungai Merah merupakan penempatan pertama di Sibu bagi kaum Foochow yang datang dari China pada 1901. Pada tahun 1976, Sibu kelihatan kusam meskipun rancak dengan industri pembalakan. Sibu pernah musnah pada tahun 1889 dan 1928 kerana kebakaran besar, dan bangkit semula kerana iltizam penduduk pelbagai kaum di bandar itu. Penduduk asal Sibu adalah etnik Melayu/Melanau yang mendirikan kawasan perkampungan mereka di pertembungan Sungai Igan dan Sungai Rejang.
 Pada masa kini, kebanyakan petempatan telah berpindah ke sekitar bandar Sibu. Nama Jalan Kampung Nyabor misalnya menunjukkan tinggalan yang membuktikan pernah wujud perkampungan masyarakat Melayu/Melanau di tengah bandar Sibu yang merupakan penduduk awal Sibu. Sementara itu, penghijrahan penduduk Cina ke Sibu telah menjadikan Sibu sebagai bandar Cina. Di tengah-tengah pertambahan penduduk Cina
 Rajah 2 : Parlimen Sibu dan DUN

 ini, penduduk Melayu/Melanau masih mengekalkan kampung-kampung mereka di Sibu. Sibu hari ini dikenali sebagai bandar Foochow meskipun ada etnik Hakka, Kantonis, Heng Hua dan Teo Chiu. Penduduk Cina keturunan Foochow mulai bertapak di Sibu apabila Wong Nai Siong dari Fukien, China membawa sekitar 1,000 orang Cina ke Sungai Merah, pada tahun 1901 di bawah pemerintahan Rajah Charles Brooke. Polisi Charles Brooke yang memberi peluang kepada orang Cina membuka tanah di Rejang telah menjaminkan bekalan makanan mencukupi untuk mereka serta memberi bantuan kewangan diberikan kepada penduduk Cina ini.1 Mulai daripada saat itu, jumlah orang Cina bertambah sehingga menyumbang 25 peratus daripada penduduk Sarawak pada tahun 1930, dan peratusannya hampir sama dengan jumlah penduduk Sarawak pada hari ini. Penduduk Sibu semakin bertambah dan banyak kawasan perumahan baru telah dibina. Hari ini, Sibu semakin rancak membangun dengan kemudahan dan prasarana seiringan dengan pembangunan bandar moden lain di Malaysia.
 Latar belakang PengundiPada tahun 2010, kawasan Parlimen Sibu mempunyai 54,695 pengundi berdaftar dengan 66 peratus daripadanya adalah masyarakat Cina Foochow (Rajah 3). Selebihnya adalah pengundi Melayu/Melanau (17 peratus), diikuti pengundi Iban (15 peratus) dan pengundi Bidayuh, Orang Ulu dan India. Di samping itu, terdapat 2,537 pengundi pos yang kebanyakannya terdiri daripada anggota tentera dan polis.
 Jadual 1 : Jumlah pengundi di Sibu (2008)
 Pertarungan parti-parti yang bertanding agak hebat memandangkan Sibu adalah medan pertarungan tradisi di antara DAP dengan BN. Semenjak pilihan raya 1963, SUPP telah menguasai Sibu. Kekuatan mereka tidak dicabar oleh parti lain sehingga SUPP menyertai BN pada 1970. Pada akhir tahun 1970 an, DAP mula melebarkan sayapnya ke Sibu dan mencabar SUPP pada pilihan raya umum 1978. Sejak itu pertarungan di antara BN

 dengan DAP mula menjadi sengit. DAP hanya menang sekali pada tahun 1982. Selepas itu, BN kembali menguasai Sibu sehingga Robert Lau meninggal dunia pada awal tahun 2011. Sementara itu DAP dikatakan mempunyai pengundi tegar berjumlah hamper 16,000 orang di Sibu. Dalam Parlimen Sibu, terdapat tiga DUN iaitu Bawang Assan dengan majoriti Iban, Nangka dengan majoriti Melayu/Melanau, dan Pelawan dengan majoriti Cina. Oleh itu, pihak pembangkang dan pemerintah menumpu kempen di DUN Pelawan, iaitu kawasan bandar dan kawasan teras politik (political core area) kerana majoritinya adalah pengundi Cina yang merupakan pengundi paling ramai dan juga pusat penyebaran maklumat dalam konteks geografi politik.
 Rajah 3: Pengundi Cina Sibu
 Latar Belakang Pilihan Raya Kecil Parlimen Sibu 2010Pilihan raya kecil 2010 begitu menarik minat para pemerhati yang mengikuti perkembangan politik secara mendalam kerana ingin mengetahui pola pengundian kaum Cina di Sibu. Berdasarkan corak pengundian sebelum ini, termasuk pada pilihan raya umum 2008, hanya 40 hingga 45 peratus

 pengundi Cina memilih Robert Lau, calon BN. Ini bermakna, kemenangan beliau banyak bergantung kepada undi kaum Iban, Melayu/Melanau dan undi pos.
 Pada awal kempen pilihan raya kecil parlimen Sibu 2010, beberapa penganalisis politik percaya pakatan pembangkang di Sarawak yang terdiri daripada PKR-DAP-PAS-SNAP akan cuba mempengaruhi masyarakat Cina dengan menimbulkan isu nasional. Terdapat kira-kira 12,000 pengundi Iban dan 9,050 pengundi Melayu di kawasan Parlimen Sibu dan mereka boleh menjadi undi penentu sekiranya pengundi Cina berpecah. Pengerusi DAP negeri, Wong Ho Leng yang bertanding menentang mendiang Robert Lau dalam tiga pilihan raya umum, iaitu pada 1995, 2004 dan 2008, sedar risiko yang bakal ditanggung sekiranya mengemukakan calon muka baru. Mendiang Robert Lau juga seorang peniaga yang berjaya dan menjadi pengerusi Majlis Bandaran Sibu yang memainkan peranan penting dalam mengukuhkan kedudukan BN selepas beliau dicalonkan menentang Ling Sie Ming (DAP) dan memenangi kerusi Parlimen Sibu pada tahun 1982.2 Adalah tidak menghairankan sekiranya Wong Ho Leng sekali lagi akan berdepan dengan SUPP kerana majoriti undi yang dimenangi Robert Lau adalah kecil. Pada PRU 2008, mendiang Robert Lau mendapat 19,138 undi, manakala Wong Ho Leng mengumpul 15,903, dengan majoriti 3,235 undi.
 Dalam pilihan raya negeri 2006, Pelawan dimenangi SUPP hanya dengan majoriti 263 undi, manakala pada pilihan raya 1996, Pelawan dan Bukit Assek, terlepas ke tangan DAP. Enam daripada kerusi bandaran SUPP terlepas ke tangan DAP daripada 19 kerusi yang dipertandingkan pada 2006. Bersandarkan rekod pilihan raya lalu yang pernah dimenangi DAP, perubahan landskap politik 8 Mac 2008, dan keberanian pengundi Cina membuat perhitungan. Bandar Sibu akan jatuh ke tangan DAP. Dalam pilihan raya umum 2008, hanya kerusi Bandar Kuching sahaja yang jatuh ke tangan DAP daripada 31 kerusi parlimen yang dipertandingkan.
 Pemilihan CalonSebelum proses pengundian bermula, isu calon BN dan PR menjadi perhatian pihak media massa. Kedua-dua parti harus memilih calon terbaik untuk memastikan kemenangan mereka. Bagi BN, mereka tidak mempunyai banyak masalah dalam pemilihan calon kerana kerusi parlimen Sibu memang diperuntukkan kepada SUPP walaupun salah satu kerusi DUN dalam parlimen itu milik Pesaka Bumiputera Bersatu.3 Manakala parti kompenan BN yang lain terutama parti Dayak4 juga tidak menuntut kerusi tersebut walaupun terdapat penduduk Iban yang ramai di Dun Bawang Assan. Disiplin kerjasama dan kesungguhan dalam komponen BN amat kuat untuk memenangkan calon mereka tanpa mengira parti ataupun bangsa. SUPP telah cuba mengekalkan kemenangan BN dengan menampilkan calon yang ada pertalian darah dengan mendiang Robert Lau, iaitu sepupu beliau yang dikenali sebagai Robert Lau Jr. sebagai calon BN (Foto 1).

 Robert Lau Jr. dilahirkan pada 3 November 1965 di Sibu dan merupakan anak keenam daripada sembilan adik beradik. Beliau mendapat pendidikan awal di Sekolah Rendah Sacred Heart, Sibu sebelum melanjutkan pendidikan ke Sekolah Menengah Sacret Heart. Beliau kemudiannya meneruskan pengajian di Inner Temple, Inns of Court, School of Law, London. Selepas itu beliau berkhidmat di Majlis Perbandaran Sibu dan memegang pelbagai jawatan dalam pentadbiran badan tersebut dan juga aktif dalam kegiatan sosial. Dalam bidang politik pula, Robert Lau Jr. menyertai SUPP pada 1 Julai 1993 dan pernah memegang pelbagai jawatan dalam parti tersebut seperti Naib Setiausaha Cawangan Pemuda Sibu, Ahli Jawatankuasa SUPP Cawangan Sibu dan Penolong Bendahari SUPP Cawangan Sibu. Namun demikian beliau belum pernah menjadi calon pilihan raya sehingga dipilih untuk mengalas usaha mempertahankan kerusi BN di Parlimen Sibu.5 Perdana Menteri Datuk Seri Najib Tun Razak dan Ketua Menteri Pehin Sri Abdul Taib Mahmud bersetuju dengan Robert Lau Jr sebagai calon BN.6 Datuk Seri Najib Tun Razak juga memberi kepercayaan seratus peratus kepada Robert Lau Jr dan berpendapat Robert Lau Jr seorang yang bersih dari amalan rasuah, dan dapat meneruskan usaha-usaha mendiang Robert Lau.7
 Foto 1: Calon BN

 Bagi PR pula, isu calon dan parti yang harus bertanding pada awalnya banyak menimbulkan spekulasi. Jika dilihat dari segi sejarahnya, DAP merupakan parti yang bertanding di parlimen Sibu sejak awal penubuhan parti itu di Sarawak pada tahun 1978. Namun demikian, ada keinginan Parti Keadilan Rakyat (PKR) untuk bertanding di kerusi tersebut. Presiden PKR, Datin Seri Wan Azizah pernah menyatakan keinginan PKR untuk diberi ruang bertanding di kawasan tersebut.8 Malahan dalam pilihan raya umum 2008, PKR dan DAP tidak dapat mencapai kata putus untuk bertanding di parlimen Sibu. Kedua-dua parti mahu bertanding di kawasan Sibu dan akhirnya menyebabkan kekalahan mereka dalam pilihan raya tersebut. Belajar daripada pilihan raya umum 2008 dan perlunya BN ditentang satu lawan satu, maka PKR mengalah. Hal ini diputuskan dalam mesyuarat PR yang memberi laluan kepada DAP untuk bertanding. Namun demikian, akhbar tempatan cuba mensensasikan isu dengan berita kemungkinan pemimpin PKR tempatan iaitu, Dr. Ting Chek Ming akan bertanding sebagai calon bebas. Berita ini telah dinafi kan oleh Dr. Ting Chek Ming sendiri dan menyatakan beliau tidak akan bertanding sebagai calon bebas.9 Usaha PR dalam pilihan raya kecil ini menunjukkan kesepakatan yang kuat dalam kalangan parti-parti kompenan PR. Ini kerana pemimpin-pemimpin PR mulai sedar bahawa mereka mempunyai satu misi, iaitu mengalahkan BN.
 Walaupun diberi kepercayaan bertanding di parlimen Sibu, DAP menghadapi dilema untuk mencari calon terbaik. Ini kerana parlimen Sibu adalah kubu kuat BN dan sukar bagi mereka menawan kerusi tersebut selepas tahun 1982. Malahan pengerusi DAP negeri, Wong Ho Leng yang bertanding di Parlimen Sibu sebanyak tiga kali gagal menumpaskan calon BN, iaitu mendiang Robert Lau. Oleh itu, Wong Ho Leng menyatakan bahawa pilihan raya kecil ini amat penting bagi mereka dan DAP masih mencari calon terbaik. DAP telah menyenaraikan lapan orang termasuk seorang wanita, iaitu Alice Lau dan Wong Ho Leng juga tersenarai sebagai calon pilihan. Manakala calon-calon lain termasuklah Wong Ching Yong, David Wong, Stephen Lu, Oscar Ling, Lau Hui Ung dan Yap Hai Loi.10 Alice Lau disebut-sebut sebagai calon pilihan. Namun begitu, perkara ini tidak disenangi oleh penyokong Robert Lau Jr. yang tidak mahu pertembungan sesama sendiri berlaku.11 Tinjauan daripada akhbar The Borneo Post menyatakan Alice Lau adalah calon pilihan pengundi di Sibu.12 Walaupun tinjaun ini seolah-olah memberi bayangan kepada DAP, tetapi mereka tidak terburu-buru menamakan calon bagi pilihan raya kecil tersebut. Sementara itu, Stephen Lu menyatakan sanggup memikul tanggungjawab untuk menjadi calon DAP di parlimen Sibu. Beliau juga menyatakan kesediaan membantu membangunkan Sibu dari segi peluang pekerjaan, pendidikan tinggi, memperbanyakkan pembangunan perniagaan dan menekankan soal kerajaan yang baik.13 Namun demikian, bukan Alice Lau atau Stephen Lu yang dipilih. DAP memberi kepercayaan kepada Wong Ho Leng untuk memikul tanggungjawab menjadi calon DAP bagi kerusi Parlimen Sibu.14

 Wong Ho Leng adalah muka lama dalam DAP Sarawak (Foto 2). Beliau dilahirkan pada 21 Disember 1959 di Bukit Igu, Sungai Bidut, Sibu dan merupakan anak kelima daripada 14 adik beradik. Pendidikan awal beliau ialah di Sekolah Rendah Ting Sing, Sibu sebelum melanjut pendidikan ke Sekolah Menengah Tung Hua, Sibu dan Sekolah Menengah Methodist, Sibu. Beliau kemudiannya berlajar di Ashfi eld Boys’ High School, Sydney, Australia dan mendapat pendidikan tinggi di Universiti New South Wales. Beliau kemudiannya menjadi peguam pada tahun 1985 dan kerjaya politik bermula pada tahun 1986 apabila menjadi ahli DAP. Beliau merupakan penyandang kerusi Dewan Undangan Negeri (DUN) Bukit Assek yang dimenangi pada tahun 2006. Sebelum itu, beliau pernah memenangi DUN Bukit Assek pada tahun 1996, tetapi tewas pada tahun 2001.15
 Foto 2 : Calon DAP
 Selain itu, terdapat ura-ura Parti Cinta Malaysia (PCM) akan menyertai pilihan raya kecil ini. Hal ini dinyatakan oleh pengerusi PCM Sarawak, Gabriel Adit Demong dan telah mengenali pasti calon etnik Cina untuk mewakili mereka dalam pilihan raya tersebut.16 Namun demikian, pada hari penamaan calon, mereka tidak menghantar calon. Sebaliknya, calon bebas telah muncul menentang BN dan DAP dalam pilihan raya kecil ini. Seorang bekas tentera, iaitu Narawi Haron telah menyertai pilihan raya ini dan beliau pernah bertanding beberapa kali dalam pilihan raya. Beliau menyerahkan borang pencalonan dan bertekad untuk mencuba nasibnya di kawasan parlimen ini. Berdasarkan sejarah, peluang calon bebas untuk menang dalam pilihan raya Sarawak memang ada, dan mereka menggunakan pengaruh peribadi untuk meraih sokongan pengundi. Namun dalam pilihan raya ini, calon bebas etnik Melayu ini dilihat akan menghadapi jalan sukar untuk memenangi pilihan raya kecil ini yang sebahagian besar pengundinya adalah etnik Cina.

 Sementara itu, kumpulan penyokong kemasukan Parti Pertubuhan Kebangsaan Melayu Bersatu (UMNO) ke Sarawak cuba menonjolkan agenda mereka dengan memberi sokongan kepada BN. Mereka yang dikenali sebagai Jawatankuasa Penaja UMNO Negeri Sarawak (JPUNS) tidak menunjukkan tanda-tanda untuk menyertai pilihan raya kecil ini walaupun mereka mendakwa mempunyai keahlian seramai 5,000 orang di Sibu.17 Begitu juga salah sebuah parti kompenan BN pusat, tetapi bukan kompenan BN negeri iaitu Parti Rakyat Progresif (PPP) yang menunjukkan sokongan dan membantu calon BN. PPP yang cuba bertapak di Sarawak telah menimbulkan rasa kurang senang pemimpin BN negeri. Mereka takut PPP akan menggunakan kesempatan sebagai ahli BN Pusat untuk menuntut juga kerusi di Sarawak. Oleh itu usaha PPP negeri cuba menghulurkan bantuan dan sokongan kepada BN tidak disenangi oleh BN negeri. Komponen BN negeri meletakkan syarat agar PPP tidak menuntut kerusi di Sarawak jika ingin membantu calon BN dalam pilihan raya kecil ini.18
 Rumusan daripada perbincangan ini menunjukkan hanya BN dan DAP mampu bersaing dalam pilihan raya kecil ini dan calon-calon lain tidak memberi impak yang penting. Malahan calon-calon bebas akan kehilangan deposit seperti dinyatakan oleh Pensyarah Universiti Malaysia Sarawak (UNIMAS), Dr. Jeneri Amir. Sementara itu pertembungan calon BN dan DAP menunjukkan persaingan sesama kawan kerana Robert Lau Jr. dan Wong Ho Leng adalah kawan rapat dan sering berinteraksi dalam majlis sosial atau majlis keluarga mereka.19
 Peluang BN di Parlimen SibuBN mengakui pilihan raya ini cukup sengit tetapi yakin dapat mempertahankan kerusi Parlimen Sibu. Timbalan Perdana Menteri, Tan Sri Muhyidin Mohammad Yassin cukup yakin BN akan kekal menguasai kerusi ini. Ini berdasarkan lawatan beliau ke Sibu sebelum penamaan calon dan yakin sesiapapun calon BN yang akan diletakkan, BN tetap akan menang.20 Malahan kemenangan BN di pilihan raya kecil Hulu Selangor beberapa hari sebelum penamaan calon itu memberi semangat kepada BN untuk lebih yakin memenangi pilihan raya ini. Pengerusi SUPP Sibu, Dato’ Sri Wong Soon Koh amat gembira dengan kejayaan BN di Hulu Selangor dan kemenangan BN memberi semangat kepada BN Sarawak mengekalkan kerusi parlimen Sibu.21 Timbalan Ketua Menteri Sarawak dan Pengerusi SUPP Datuk Patinggi George Chan juga yakin penduduk Sibu akan memberi sokongan kepada calon BN untuk mempertahankan kerusi Parlimen Sibu.22 Datuk Patinggi George Chan yakin pemilihan Robert Lau Jr akan memberi peluang cerah kepada BN untuk mengekalkan kerusi Parlimen ini.23 Ketua Pemuda SUPP, cawangan Sibu Joseph Chiang menambahkan keyakinan kemenangan di Hulu Selangor akan membawa kesan domino ke atas Sibu. Malahan Joseph Chieng mengkritik Wong Ho Leng yang tidak membuat

 apa-apa pembangunan di Bukit Assek yang diwakili beliau. Usaha DAP meletak Wong Ho Leng bagi Joseph Chieng sebagai usaha yang gagal mendapat muka baru dalam barisan kepemimpinan DAP.24 Manakala Ahli Parlimen Sibuti, Ahmad Bujang Lai menyeru agar penduduk Sibu mengikuti perkembangan di Hulu Selangor dengan memberi peluang kepada BN kekal menguasai parlimen Sibu.25
 Hanya beberapa pemimpin BN yang menyuarakan agar BN tidak harus begitu yakin untuk memenangi Parlimen Sibu berdasarkan keputusan pilihan raya kecil Hulu Selangor. Ketua Wanita SUPP, Suzanne Lee tidak melihat adanya hubungan antara kejayaan BN di Hulu Selangor dengan Sibu. Malah melihat keadaan di Semenanjung Malaysia berlainan dengan Sarawak.26 Manakala Presiden Parti Rakyat Sarawak (PRS), Dato’ Sri James Masing pula melihat kejayaan BN di Hulu Selangor harus dilihat secara teliti kerana beliau tidak risau undi bumiputera yang akan memberi sokongan kepada calon BN tetapi SUPP harus berkerja keras untuk meraih sokongan undi orang Cina. Ini kerana trend di Hulu Selangor menunjukkan etnik Cina telah memberi sokongan kepada PKR.27 Ketua Pemuda BN negeri dan Ketua Pemuda PBB, Fadillah Yusuf juga tidak melihat adanya persamaan di antara pilihan raya kecil Hulu Selangor dengan Sibu. Beliau yakin penduduk Sibu akan memilih BN kerana rekod prestasi BN telah terbukti dalam pentadbiran negeri dan negara berserta polisi yang jelas untuk kebajikan penduduk Sarawak.28
 Bagi pihak Pakatan Rakyat pula, mereka tidak menaruh keyakinan yang tinggi seperti BN. Ini kerana sejarah pilihan raya di parlimen Sibu menunjukkan kekuatan BN gagal ditembusi kecuali hanya pada satu pilihan raya sahaja. Namun demikian Setiausaha Agong DAP Lim Guang Eng berharap sesuatu diluar dugaan akan berlaku atau keajaiban (miracle) sahaja mampu memenangkan calon mereka.29 Ketua Pemuda PKR, Ahmad Nazib Johari tidak melihat adanya satu kesan domino dengan kemenangan BN di Hulu Selangor dan pengekalan BN di Sibu. Beliau yakin DAP akan mengulangi kejayaan mereka pada tahun 1982.30
 Isu Pilihan RayaSuasana politik di Sarawak adalah berbeza dengan apa yang berlaku di Semenanjung. Pelbagai isu telah dimainkan oleh parti-parti yang bertanding dalam pilihan raya ini sama ada isu nasional atau tempatan. Isu-isu nasional yang diketengahkan oleh parti-parti yang bertanding seperti royalti minyak, sempadan Limbang, rasuah dan juga kematian Aminul Rashid. Isu-isu tempatan yang lebih dominan turut dimainkan seperti pembangunan infrastruktur, kemiskinan, tanah hak adat Bumiputera (NRC) dan banjir kilat. Selain itu, isu ekonomi turut dimainkan untuk memancing pengundi muda Sarawak yang bilangannya melebihi 300,000 orang yang bekerja di Semenanjung Malaysia dan Singapura. Peluang pekerjaan untuk golongan muda di Sarawak tidak mencukupi sehingga memaksa mereka

 mendapatkan pekerjaan di tempat lain dan agihan ekonomi yang lebih telus merupakan manifesto parti DAP. Selain itu, isu 20 peratus royalti minyak, Good Services Tax (GST). Konsep 1 Malaysia dan program transformasi kerajaan (GTP) turut menjadi sebahagian daripada perkara yang dimainkan sepanjang kempen.
 Seperti pilihan raya sebelum ini, BN mempunyai kelebihan untuk menarik sokongan pengundi melalui isu pembangunan. Oleh itu, pemimpin BN kebiasaanya akan menggunakan isu pembangunan untuk mendapat sokongan pengundi yang memerlukan pembangunan untuk kemajuan dan kehidupan seharian mereka. Dalam kempen pilihan raya tersebut, Perdana Menteri Dato’ Seri Najib bersetuju untuk membantu masyarakat Cina dengan memberi cek berjumlah RM 18 juta bagi pembangunan sekolah-sekolah Cina. Manakala masyarakat Iban di Rumah Panjang Sebastian Onggoh pula dijanjikan untuk dimajukan tanah Hak Adat Bumiputera (NCR) seluas 6,000 hektar dan menaik taraf jalan raya Pasai-Siong.31 Manakala sejumlah RM 138 juga telah diperuntukkan untuk menghalang atau mengurangkan banjir di Sibu.32 Sementara itu bagi orang Melayu pula sebanyak RM 6.6 juta diperuntukkan bagi kebajikan orang Islam serta membangunkan dua masjid di Sibu.33 Menteri Pembangunan Wilayah dan Luar Bandar, Datuk Seri Shafi e Apdal pula cuba menekankan kepentingan memilih BN untuk mendapat kemudahan pendidikan yang lebih baik.34 Timbalan Menteri di Jabatan Perdana Menteri, Datuk T. Murugiah pula menekankan hanya kerajaan BN yang mampu membela nasib rakyat dan bukannya parti pembangkang. Kerajaan BN juga berusaha mengatasi kesusahan rakyat dan beliau berharap rakyat bersabar kerana proses tersebut memerlukan masa.35
 Dalam soal pembangunan, BN lebih terkedepan berbanding dengan PR yang lebih banyak berjanji daripada melaksanakan. Malahan Wong Ho Leng dikritik oleh Larry Sng sebagai orang yang pandai bercakap sahaja tetapi tidak menunjukkan kesungguhan membangunkan rakyat seperti kerajaan BN.36 Namun demikian, isu pembangunan yang dimainkan oleh BN ini sering mendapat kritikan daripada pihak pembangkang. Pihak pembangkang melihat pembangunan yang cuba dijalankan oleh BN ini bermusim dan hanya berlaku semasa pilihan raya. Oleh itu pembangunan yang cuba dijalankan oleh BN dianggap sebagai cuba memancing undi (Foto 3). Tuduhan ini dinafi kan oleh BN apabila Pemimpin kanan SUPP yang juga Menteri Kewangan Kedua dan Menteri Alam Sekitar, Kesihatan Awam Sarawak, Dato’ Sri Wong Soon Koh menyatakan projek pembangunan ini adalah projek yang telah lama diluluskan dan bukannya untuk pilihan raya tersebut. Beliau menambah projek pembangunan adalah tanggungjawab kerajaan BN.37 Chong Chieng Jen pula mengkritik projek pembangunan yang cuba dijalankan oleh BN. Beliau menganggap projek ini sebagai pembangunan bersifat mee segera tidak jujur kepada pengundi Sibu malah boleh disifatkan sebagai amalan “rasuah”.38

 Sementara itu, Naib Presiden SUPP, Datuk Yong Khoon Sheng menyatakan BN jujur dalam menjalankan projek pembangunan kepada rakyat.39 Datuk Seri Shafi e Apdal pula mengkritik pembangkang yang disifatkan pandai memasang sepanduk sahaja, tetapi tidak memberi pembangunan kepada rakyat berbanding BN selama ini telah lama memberi bantuan dan kemudahan kepada rakyat.40 Naib Presiden Kanan PBB, Datuk Amar Awang Tengah Ali Hassan turut menegaskan penduduk Sibu harus memberi sokongan kepada BN bagi meneruskan agenda membela nasib penduduk Sibu.41 Bagi pihak pembangkang pula, mereka melihat program pembangunan yang dijanjikan oleh BN ini hanyalah janji kosong kerana BN telah kehabisan peruntukan untuk membangunkan negara. Hal ini disangkal oleh Ketua Menteri Melaka, Datuk Seri Mohd. Ali Rustam yang menyatakan BN bersungguh-sungguh untuk membangunkan negara dan masih lagi mempunyai peruntukan yang cukup bagi tujuan tersebut. Bagi beliau, kerajaan BN tetap mempunyai peruntukan untuk membangunkan negara apabila berkata:
 Sebenarnya pihak pembangkang yang tiada duit, mereka tiada keupayaan untuk melaksanakan pembangunan, contohnya adalah di Selangor yang tidak lagi membangun seperti sebelum ini. . . Ini kerana telah berlaku banyak salah guna kuasa dan penyelewengan peruntukan di negeri itu bagi membela syarikat-syarikat swasta, sebaliknya orang miskin langsung tidak dibela.42
 Foto 3: Penurapan jalan ketika kempen pilhan raya di Sibu

 Namun demikian, kenyataan ini dipersoalkan oleh Chong Chieng Jen apabila menyatakan sekiranya kerajaan mempunyai wang yang cukup, apa perlu mereka meluluskan perjudian untuk sukan.43 Bagi calon BN, Robert Lau Jr kemenangan DAP tidak memberi makna pada pembangunan Sibu. Ini kerana Robert Lau Jr merujuk kepada kerusi DUN yang dimenangi oleh Wong Ho Leng di Bukit Assek yang dilihat tidak memberi impak kepada pembangunan Sibu. Dalam usaha beliau menangkis slogan DAP yang meminta perubahan, beliau juga berkata mahu Sibu berubah untuk kesejahteraan orang Sibu. Dengan mengundi beliau pembangunan dapat diteruskan dan kemakmuran Sibu dijamin serta pembangunan Sibu akan dijalankan secara berperingkat.44 Ketua Menteri Sabah, Datuk Seri Musa Aman yang turut berkempen dalam pilihan raya kecil ini juga cuba menyakinkan pengundi Sibu yang tiada perubahan akan dilakukan oleh DAP malah agenda DAP ini hanyalah putar belit pihak pembangkang sahaja.45
 Bagi menjawab tuduhan pihak pembangkang yang menyatakan kekayaan Sarawak dibolot oleh pemimpin BN Sarawak, Datuk Seri Mohd. Shafi e Apdal menafi kan hal ini walaupun beliau berasal dari Sabah. Beliau menyatakan dalam DAP sendiri memperlihatkan keluarga Lim Kit Siang menguasai parti tersebut.46 Beliau juga merujuk kepada kronisme yang berlaku dalam PKR yang menunjukkan Datuk Seri Anwar Ibrahim membawa keluarganya dalam parti tersebut dan berharap pengundi tidak terpengaruh dengan isu kekayaan Sarawak yang dibolot oleh pemimpin negeri ini yang didendangkan oleh pihak pembangkang.47 Datuk Seri Mohd. Shafi e Apdal juga mempertahankan kedudukan Ketua Menteri Sarawak yang telah lama memengang jawatan ketua menteri. Beliau menyamakan dengan Menteri Besar Kelantan, Datuk Nik Abdul Aziz Nik Mat yang juga telah lama memegang jawatan Menteri Besar.48 Datuk Seri Najib Tun Razak juga sependapat dengan Datuk Seri Mohd. Shafi e Apdal yang menyatakan DAP bukan sebuah parti yang demokratik. Berkaitan dengan penguasan keluarga pemimpin tertentu dalam DAP, beliau menyatakan, “DAP walaupun belum berkuasa tetapi anak-beranak sudah menguasai parti dan kalau tidak menyokong bapa, anak atau menantu itu, mereka akan kena buang . . . Ini parti berkuku besi, parti BN lebih demokratik daripada DAP”.49
 Dalam kerancakan BN menggunakan isu pembangunan, PR cuba menyakinkan penduduk Sibu yang mereka juga boleh memberi pembangunan. Mereka cuba membuktikan kejayaan negeri di bawah pentadbiran PR dalam membangunkan dan memajukan rakyat tersebut. Tan Sri Abdul Khalid Ibrahim Menteri Besar Selangor dan Lim Guan Eng Ketua Menteri Pulau Pinang sendiri telah memperlihatkan mereka mampu mentadbir Selangor dan Pulau Pinang. Kejayaan memajukan Selangor dan Pulau Pinang diuar-uarkan oleh kedua-dua pemimpin ini. Malahan Lim Guang Eng dalam membantu kempen calon DAP di rumah panjang menyatakan kerajaan Pulau Pinang juga berupaya memberi wang ehsan kepada warga emas di negeri berkenaan.

 Antara isu lain yang digunakan dalam pilihan raya ini adalah keteguhan perpaduan BN dan kelemahan kerjasama PR. BN sering mengakui pakatan mereka lebih mantap berbanding PR yang tidak mempunyai kerjasama yang kuat dan lemah. Timbalan Perdana Menteri, Tan Sri Muhyiddin Yassin menyatakan pakatan pembangkang sebenarnya berlainan aliran dan dasar terutamanya DAP dan PAS. Bagi beliau, PAS mempunyai matlamat untuk mendirikan negara Islam tetapi DAP lebih menekankan konsep “Malaysia Malaysian”. Tan Sri Muhyiddin Yassin juga melihat pakatan pembangkang tidak kukuh dan tidak mempunyai pendirian tegas berkaitan asas utama perjuangan mereka. Oleh itu, beliau mencabar DAP menyatakan pendiriannya berkaitan konsep negara Islam yang dipegang oleh PAS.50 Setiausaha Penerangan SUPP cawangan Sibu, Daniel Ngieng juga mencabar DAP dalam soal mendirikan negara Islam. Beliau menyatakan hubungan DAP dan PAS adalah suatu fantasi yang tidak akan kekal lama dan berpendapat DAP harus keluar daripada pakatan itu kerana tidak mempunyai prinsip sama dengan PAS.51
 Cabaran yang dilemparkan oleh Tan Sri Muhyiddin Yassin dan pemimpin BN yang lain adalah untuk memecahkan perpaduan PR yang dilihat agak kukuh walaupun sering dikatakan tidak sehaluan asas perjuangan. Hal ini dipersetujui oleh Lim Kit Siang yang melihat usaha melaga-lagakan DAP dan PAS merupakan modal yang digunakan oleh SUPP dalam pilihan raya kecil ini.52 Sebagai tindak balas, DAP mengkritik UMNO yang dilihat sebagai parti pembuli dalam BN. Isu ini ditimbulkan oleh DAP yang mampu mempengaruhi pengundi Cina yang melihat dominasi orang Melayu dalam BN menerusi UMNO. Sebaliknya Tan Sri Muhyiddin Yassin menyatakan parti-parti komponen BN berkerjasama dalam mentadbir negara dan negeri yang boleh disifatkan sebagai adik-beradik.53 Parti-parti komponen BN juga mempunyai persamaan hak tanpa mengira bilangan kerusi pilihan raya yang diperolehi oleh mereka dan UMNO tidak meminggirkan parti-parti komponen yang lain walaupun UMNO mempunyai paling banyak kerusi di parlimen. Manakala pakatan pembangkang menurut beliau pula bukannya pakatan yang kukuh kerana mereka mempunyai dasar yang berbeza.54 Beliau juga menambah, “tidak semestinya menteri UMNO akan layan orang Melayu sahaja. Saya misalnya tidak hanya melayan orang Melayu tetapi melayan rakyat Malaysia. Saya juga sering datang ke Sarawak untuk membantu rakyat negeri ini walaupun tiada UMNO di sini.”55
 Selain itu, DAP juga menggunakan masalah banjir melanda Sibu saban tahun sebagai modal yang agak kuat mencabar dasar BN yang tidak prihatin kepada kebajikan penduduk Sibu. Isu banjir memang sering melanda Sibu yang merupakan sebuah kawasan yang rendah dan mudah untuk mengalami banjir. Banjir yang berlaku apabila hujan turun sama ada di Sibu mahupun di hulu sungai terutama dari Kapit. Hal ini mungkin menimbulkan keadaan pelik dalam kalangan pengunjung yang pertama kali melawat bandar Sibu kerana walaupun Sibu tidak mengalami hujan tetapi paras air meningkat mendadak di kawasan bandar. Ada kalanya, jalan yang

 jauh dari sungai juga tiba-tiba ditengelami air. Begitu juga rumah-rumah yang jauh dari sungai seperti kawasan Lan mengalami kenaikan air yang mendadak. Bagi mengatasi kritikan DAP ini pihak BN menjalankan usaha mengawal banjir dengan peruntukan yang besar. Tan Sri Muhyiddin Yassin menerangkan program kerajaan untuk mengawal banjir di Sibu. Beliau menyatakan banjir di Sibu hanya dapat diatasi dalam jangka masa panjang. Beliau menambah pelan pembangunan mengatasi banjir akan melibatkan kos yang besar dan kerajaan BN memang berusaha mengatasi masalah ini.56 Menteri Muda Pembangunan Infrastuktur dan Komunikasi, Datuk Daud Abdul Rahman pula mengkritik janji-janji pembangkang sebagai tidak realistik. Kritikan ini dituju kepada janji PR apabila membentuk kerajaan akan menyelesaikan masalah banjir di Sibu dalam tempoh dua tahun apabila memerintah. Hal ini dilihat oleh Datuk Daud Abdul Rahman sebagai tidak mungkin dilakukan. Malahan beliau menambah bahawa beliau adalah seorang jurutera tidak melihat hal ini mustahil. Dengan itu beliau menyindir calon DAP mungkin peguam boleh pandai daripada jurutera dalam soal menyelesaikan masalah banjir di Sibu.57
 Memandangkan Parlimen Sibu agak besar dan merangkumi tiga DUN, isu-isu juga turut berbeza. Bagi kawasan majoriti pengundi Iban dan Melayu/Melanau, DAP menyerang SUPP dengan isu tanah adat dan kemunduran kawasan Iban dan Melayu/Melanau. Dalam pilihan raya kecil ini, DAP perlu menang untuk membuktikan etnik Cina menyokong mereka. Manakala bagi pengundi bukan Cina, PR perlu menyusun strategi yang berkesan sesuai dengan isu tempatan untuk memastikan kemenangan DAP. BN pula cuba meyakinkan pengundi Sibu dengan menyatakan Sibu akan mencapai tahap bandaraya dan akan mendapat kuota kerusi Timbalan Menteri sekiranya BN menang dalam pilihan raya ini. Sekiranya DAP menang maka tiada wakil orang dari Sarawak untuk duduk di dalam kabinet Persekutuan.
 Walaupun semua parti politik tidak dibenarkan menggunakan isu “Allah” sepanjang kempen pilihan raya kecil parlimen Sibu, tetapi BN dan DAP tetap menggunakan isu agama dalam kempen masing-masing. Isu agama dijaja oleh kedua-dua parti yang bertanding bagi memancing undi masyarakat Kristian di Sibu. DAP menimbulkan isu penggunaan kalimah ‘Allah’ dalam kalangan bukan Islam, khususnya penganut Kristian manakala BN yang diwakili oleh SUPP membidas pembangkang berhubung penubuhan negara Islam. Calon BN, Robert Lau Jr, agak tidak selesa dengan isu kalimah ‘Allah’ yang cuba diasakkan oleh DAP terhadap beliau. Beliau tidak mahu isu ini dicampur dalam soal politik. Atas sebab itu beliau tidak mahu menjawab cabaran daripada DAP.58 Datuk Seri Shafi e Apdal juga menegaskan agar isu agama tidak harus dibawa dalam pilihan raya kecil tersebut kerana isu agama akan memecah perpaduan penduduk.59 Sementara itu, Daniel Ngieng menjawab kalimah ‘Allah’ bukan isu di Sabah dan Sarawak kerana orang Kristian di kedua-dua negeri itu bebas menggunakannya dalam kitab Injil.60 Menteri di Pejabat Perdana Menteri, Datuk Jamil Khir Baharom mengkritik DAP kerana menggunakan isu tersebut yang agak sensitif dan

Page 22
                        

18
 tidak harus menjadi modal politik untuk meraih sokongan pengundi.61 Beliau juga melihat pembangkang tidak menghormati undang-undang negara kerana isu kalimah “Allah” masih lagi dalam pembicaraan mahkamah.62
 Berdasarkan jumlah pengundi Parlimen Sibu, seramai 54,695 orang (53 peratus) daripadanya penganut Kristian mazhab Methodist dan Katolik. Sibu bukan sahaja sebuah bandar majoriti suku etnik Foochow, malah juga bandar majoriti Kristian (Rajah 4)
 Rajah 4: Taburan Penganut Agama Kristian Parlimen Sibu
 Manakala di kawasan bandar Sibu, pihak pembangkang memainkan isu nasional, terutamanya kepada pengundi Cina yang merupakan majoriti di kawasan tersebut. Trend memilih parti pembangkang masih kuat dalam kalangan masyarakat Cina kerana kegagalan pihak Malaysian Chinese Association (MCA) memperjuangkan keperluan dan kehendak kaum tersebut. Kemelut yang membelenggu kepimpinan parti komponen kedua terbesar dalam BN ini juga telah menukar keyakinan kaum Cina kepada Pakatan Rakyat.
 Selain itu, antara faktor yang menyebabkan kerusi Sibu dan Lanang jatuh ke tangan DAP pada pilihan raya Parlimen 1982 dan 1990 adalah

 juga isu nasional. Keputusan ini menggambarkan masyarakat Cina berkecenderungan untuk mengundi parti pembangkang.
 Parti SUPP yang ditubuhkan pada 1959 dianggap sebagai sandaran masyarakat Cina di Sarawak, manakala DAP dianggap parti Semenanjung yang tidak mampu membela mereka. Namun begitu, angin perubahan sudah bertiup kencang dalam arena politik Sarawak, malah DAP dianggap mampu menyuarakan isu dan masalah etnik Cina ketika kepemimpinan SUPP masih bergolak tanpa kesudahan. Pengundi Cina yang merangkumi sekitar 67 peratus daripada keseluruhan pengundi Sibu akan menentukan kemenangan sesebuah parti dalam pilihan raya. Dalam pilihan raya 2008 sekitar 35 peratus pengundi Cina masih menyokong BN, 30 peratus kepada DAP, dan 35 peratus lagi tidak keluar mengundi. Namun begitu, situasi semasa memperlihatkan sokongan pengundi Cina semakin merosot kepada BN. Sekiranya berkekalan BN akan menghadapi masalah dalam pilihan raya ini.
 SUPP dilihat bergantung kepada kepemimpinan Perdana Menteri, Datuk Seri Najib Razak yang memperkenalkan gagasan 1Malaysia dan Model Ekonomi Baru (MEB) serta kesungguhannya membangunkan Sarawak melalui peruntukan besar yang disalurkan ke negeri ini. Kepemimpinan berwibawa Datuk Seri Najib dengan mendahulukan rakyat dilihat dapat memberi keyakinan baru kepada rakyat Sarawak, termasuk pengundi di Bandar Sibu untuk terus menyokong BN. Faktor kecenderungan pengundi Cina yang tidak memihak kepada BN di Hulu Selangor adalah ancaman kepada BN. Meskipun berlaku promosi kepimpinan Datuk Seri Najib dengan slogan 1Malaysia dan pemulihan ekonomi melalui Model Ekonomi Baru, namun hakikatnya ia tidak menyentuh hati pengundi Cina yang memihak kepada DAP.
 Satu lagi isu yang dibawa oleh pihak pembangkang ialah kepimpinan Ketua Menteri Sarawak, Pehin Seri Abdul Taib Mahmud yang memegang jawatan ketua menteri paling lama di Malaysia (Foto 4). DAP juga memainkan isu panas, iaitu memperbaharui pajakan tanah yang telah digunakan semasa pilihan raya negeri 2006 dan mampu meraih sokongan pengundi etnik Cina.63 Pengarah pilihan raya DAP Chong Chieng Jen mendakwa usaha memperbaharui pajakan tanah ini menelan belanja yang besar sehingga ada yang gagal memperbaharuinya. Oleh itu, beliau mendesak kerajaan negeri meminda Kanun Tanah Negeri bagi membolehkan pembaharuan tanah dilakukan secara automatik dalam tempoh 99 tahun tanpa sebarang syarat tambahan.64 Isu pajakan tanah ini menyebabkan Pehin Seri Abdul Taib Mahmud mengumumkan kadar baru pajakan tanah.65 Usaha ini membawa pengertian kempen pembangkang seolah-olah berhasil dan mereka mendapat sokongan pengundi Sibu.

 Calon bebas, Narawi Haron dilihat tidak menunjukkan saingan hebat pada kedua-dua calon. Ini kerana tidak diketahui tujuan sebenar beliau bertanding dalam pilihan raya kecil ini yang mempunyai majoriti pengundi Cina. Beliau juga tidak mempunyai manifesto untuk menjelaskan matlamat utama beliau bertanding. Namun begitu, beliau giat berkempen di kawasan Melayu/Melanau. Fokus utama kempen beliau adalah memperjuangkan isu tanah dan penempatan semula Kampung Bandong sehingga ke Kampung Datu dan isu pendidikan di Sibu yang tidak mempunyai universiti dan Maktab Rendah Sains Mara (MRSM).66
 Harapan Pengundi Dalam PRK Parlimen SibuSekitar 50,000 pengundi di parlimen Sibu mempunyai keperluan sendiri dan berharap calon yang bakal dipilih akan dapat menyelesaikan masalah mereka. Sebahagian besar penduduk bumiputera mahukan pembangunan dan mereka merasakan kerajaan BN harus dikekalkan kerana terbukti membangunkan Sarawak. Oleh itu, mereka tetap akan menyokong kerajaan BN. Namun demikian, ada juga yang agak terkilan dengan janji kerajaan yang dikatakan tidak segera membantu mereka dalam menyelesaikan pelbagai masalah. Antaranya penduduk Iban di kawasan Bawang Assan yang masih lagi memerlukan pembangunan asas seperti elektrik, air dan jalan raya. Malahan ada yang mahukan agar masalah paling asas harus diselesaikan segera seperti membaiki rumah panjang. Bantuan kerajaan seperti subsidi juga merupakan satu daripada pemintaan penduduk luar bandar. Mereka tidak mahu kesinambungan bantuan kerajaan terjejas. Oleh itu, calon BN harus dipilih dan janji pembangkang dilihat oleh
 Foto 4: Poster kempen terhadap isu kepimpinan Ketua Menteri

 kebanyakan mereka sukar dipercayai. Namun begitu, tidak semua orang Iban berpendapat sedemikian. Bagi kelompok muda, mereka lebih teliti memilih calon dan tidak terpengaruh dengan soal material. Mereka akan menimbang dahulu calon yang mampu memberi harapan kepada masa depan mereka.
 Manakala pengundi bumiputera Islam, khususnya penduduk Melayu/Melanau di kawasan pinggiran bandar Sibu pula mahukan isu tanah kediaman mereka segera diselesaikan. Kebanyakan yang tinggal di perkampungan Melayu/Melanau belum lagi mempunyai geran tanah tersebut. Penempatan yang sesak berhimpit-himpit, bersambung di antara rumah dengan rumah yang lain menyebabkan kehidupan mereka tidak selesa dan harus diselesaikan. Perkara inilah mereka harap dapat diselesaikan oleh wakil rakyat yang akan mereka pilih. Selain itu juga, isu wakil rakyat kawasan DUN Nangka juga menjadi perbualan pengundi-pengundi Melayu yang dilihat tidak begitu membantu mereka dalam kebajikan dan pembangunan perkampungan mereka.
 Pengundi Cina yang menguasai undi di Parlimen Sibu pula dilihat mempunyai pandangan dan permintaan yang berbeza dengan penduduk bumiputera. Malahan mereka mula menjauhi isu pembangunan sebagai pemintaan utama dan melihat keupayaan calon yang dapat membawa masalah ke hadapan. Mereka mahu calon yang benar-benar berjiwa rakyat dan prihatin akan masalah yang ada. Sehubungan itu, mereka agak teliti dalam pemilihan calon dan tidak mahu calon yang menjadi rubber stamp sahaja. Isu utama yang mereka lihat adalah keperluan parti yang mewakili calon itu untuk lebih dinamik dan progresif dalam usaha membantu Sibu lebih maju. Oleh itu, mereka mahu Sibu dibangunkan seperti bandar-bandar lain di Malaysia. Secara keseluruhannya mereka menerima baik kedua-dua calon, tetapi akan meneliti kelebihan dan kekurangan manifesto parti masing-masing dalam menyelesaikan masalah mereka.
 Beberapa isu lain turut dimainkan dalam pilihan raya ini seperti soal pendidikan tinggi, peluang pekerjaan dan isu banjir. Ini kerana, Sibu merupakan bandar kedua terbesar di Sarawak tetapi belum mempunyai universiti sendiri. Sibu agak ketinggalan berbanding Miri yang mempunyai sebuah universiti walaupun merupakan cawangan universiti dari luar negara. Bagi mereka, Kolej Laila Taib belum lagi cukup memenuhi hasrat mereka untuk maju dalam bidang pendidikan. Kebanyakan anak mereka belajar di luar Sibu yang menelan belanja yang agak besar terutama yang belajar di Semenanjung Malaysia atau luar negara. Oleh itu, mereka amat berharap sebuah universiti akan dibina di Sibu (Foto 5). Manakala isu peluang pekerjaan pula masih membelengu kebanyakan anak muda Sibu. Walaupun Sibu dianggap sebagai bandar yang maju dalam aspek ekonomi tetapi masih belum dapat menampung keperluan penduduknya dari segi peluang pekerjaan. Jikalau ada pekerjaan sekalipun, upah atau gaji diterima oleh mereka agak rendah dan kadang-kala tidak dapat menampung kehidupan seharian mereka. Ada pekerja yang menerima

 pendapatan kurang daripada RM500 dan ada yang bergaji RM 10 sehari. Hal ini kadang-kala menyebabkan anak-anak mereka gagal dihantar ke universiti walaupun hanya di Kuching.67 Masalah ini juga berlaku dalam kalangan ibu tunggal yang terpaksa menyara anak-anak mereka tanpa pekerjaan tetap atau tidak bekerja. Golongan ini amat berharap sokongan daripada pihak kerajaan dalam membangunkan ekonomi Sibu bagi kesejahteraan mereka.68 Ini mengakibatkan anak muda di Sibu berhijrah ke luar untuk mencari pekerjaan. Kuching dan Miri merupakan antara bandar yang menjadi pilihan mereka. Bagi penduduk Iban pula mereka bertumpu di Johor dan Singapura.
 Foto 5: Isu universiti turut dimainkan sepanjang kempen
 Isu pekerjaan ini dinyatakan oleh salah seorang pemimpin tempatan yang menyatakan masalah ini agak serius bagi penduduk Sibu. Ia juga merugikan pihak BN kerana ramai pengundi yang berdaftar di kawasan Sibu gagal dikesan kerana kebanyakan mereka telah berhijrah keluar. Sementara itu, isu tempatan yang membelenggu penduduk Sibu saban tahun ialah isu banjir. Sekiranya berlaku hujan lebat di Kapit, airnya akan melimpah ke bandar Sibu. Kebanyakan rumah-rumah yang dibina di Sibu agak rendah menyebabkan rumah dimasuki air dan jalan raya juga dilimpahi air (Foto 6). Hal inilah merupakan perkara yang sering mereka utarakan kepada pihak kerajaan untuk diselesaikan. Mereka juga tidak mahu janji-janji kosong tetapi mahukan satu tindakan konkrit dalam mengatasi masalah banjir ini di Sibu.69

 Strategi kempen BN dan PKRDalam pilihan raya kecil, pihak PR telah memulakan kempen sebelum hari penamaan calon lagi. Pada malam sebelum penamaan calon, Parti Islam SeMalaysia (PAS) dan DAP telah memulakan ceramah berdekatan dengan Hotel Paramounth dan Restoran Muhibbah. Parti-parti dalam PR telah menjalankan kempen secara bersama. Markas PAS telah didirikan di Kampung Hilir dan mengadakan ceramah pada setiap malam bersama-sama ahli-ahli DAP dan PKR. Ceramah-ceramah yang dikendalikan oleh PR menampakkan sambutan daripada penduduk Sibu. Ceramah dilakukan setiap malam di tiga ke empat kawasan yang berlainan. Ceramah yang paling mendapat sambutan dilakukan oleh DAP di kawasan majoriti Cina seperti Rejang Park, berdekatan dengan Dewan Suarah dan di Delta Sungai Merah. PAS pula menjalankan kempen di Kampung Hilir dan berjaya menarik golongan muda. Manakala PKR menjalankan ceramah di sekitar kedai makan di Bandung. Ceramah BN dan SUPP lazimnya lebih tenang berbanding ceramah pakatan pembangkang dan sekadar menjawab tuduhan liar terhadap kerajaan.
 Selain itu, pendekatan secara bersemuka juga telah dijalankan di tempat tumpuan orang ramai seperti di Pasar Sentral Sibu oleh ketiga-tiga calon yang bertanding. Pasar Sibu telah menjadi tumpuan pemimpin BN dan PR hampir setiap hari yang bersilih ganti dilawati oleh mereka (Foto 7 & 8). Kawasan-kawasan kampung Bandung dan Pasar Sungai Merah juga menjadi tumpuan lokasi berkempen. Sementara itu, Kampung Hilir dan
 Foto 6: Masalah banjir masih dihadapi oleh penduduk Sibu

Page 28
                        

24
 Kampung Nangka juga dilihat sebagai kawasan teras politik etnik Melayu Melanau dan PAS Selangor khususnya menjalankan kempen dari rumah dan ceramah di kawasan ini. Pemimpin BN seperti Datuk Seri Mohd Shafi e Apdal telah turun padang mengunjungi penduduk tempatan di Kampung Nangka dan mendengar rungutan penduduk kawasan tersebut. Datuk Seri Najib juga telah berkunjung ke rumah panjang dan berkempen di Rumah Panjang Sebastian Onggoh, Jalan Teku Pasai, Sungai Pasai. Untuk menarik sokongan orang Cina pula, Datuk Seri Najib merancang untuk hadir di perarakan Kuil Tua Pek Kong. Namun beliau tidak dapat menyertai perarakan itu kerana terlampau ramai pengunjung dan beliau hanya berada selama 15 minit di Kuil Tua Pek Kong di tebingan Sungai Rejang.70
 Foto 7: Perdana Menteri Berkempen bersama calon BN di Pasar Sentral Sibu
 Foto 8: Pakatan Rakyat turut berkempen di Pasar Sentral Sibu

 Selain itu, Menteri Sains, Teknologi dan Inovasi, Datuk Seri Dr. Maximus J. Ongkili telah merasmikan tenaga solar untuk makmal komputer Sekolah Kebangsaan Nanga Tutus. Projek yang menelan belanja lebih daripada RM 100,000 itu membantu pelajar-pelajar di sekolah tersebut untuk mengakses internet dan menggunakan kemudahan komputer.71 Dr. Maximus juga melancarkan program untuk pelajar di tiga buah sekolah di kawasan Parlimen Sibu. Program yang dikenali sebagai Sirim Pintar-Learning akan membantu pelajar menggunakan pengetahuan teknologi maklumat dan komunikasi dalam pembelajaran mereka. Tiga sekolah yang terlibat adalah Sekolah Kebangsaan Nanga Assan mewakili kaum Iban, Sekolah Kebangsaan Abang Ali bagi kaum Melayu/Melanau dan Sekolah Jenis Kebangsaan Chung Hwa di kawasan penempatan kaum Cina.72 Menteri Penerangan, Komunikasi dan Kebudayaan, Datuk Seri Dr. Rais Yatim pula telah melancarkan program Kampung Wifi pertama di Kampung Bahagia Jaya, Teku (Foto 9). Program ini merupakan program kerjasama antara kerajaan dan Pernec Paypoint Sdn. Bhd.73 Sementara itu Menteri Kerjaraya, Datuk Shaziman Abu Mansor pula dalam kempen BN menegaskan kerajaan BN tidak akan mengabaikan penduduk Sibu. Beliau memberitahu dalam Rancangan Malaysia Ke-9, peruntukan telah dibuat untuk membangunkan dan menaik taraf jalan Sibu ke Bawang Assan-Serdeng yang akan dijalankan melalui dua fasa. Selain itu, beliau juga menyatakan usaha juga dibuat untuk membina jalan Sibu-Kuching menerusi simpang Julau ke persimbangan Lapangan Terbang Sibu dan pembinaan jambatan Sungai Menyan serta jalan raya Nibong Tada termasuk pembinaan jalan dari Sibu ke Tanjung Manis dan Mukah.74
 Foto 9: Pelancaran Program kampung Wifi pertama di Teku

 Seterusnya, Datuk Seri Najib Tun Razak pula telah melancarkan siaran Radio Televisyen Malaysia (RTM) dan beberapa rancangan ASTRO menerusi satelit. Usaha ini dilakukan untuk membolehkan penduduk luar bandar terutamanya di Sarawak dan Sabah menonton siaran RTM dan rancangan ASTRO. Usaha ini merupakan kerjasama antara Kementerian Penerangan, Komunikasi dan Kebudayaan, Suruhanjaya Komunikasi dan Multimedia, RTM serta ASTRO. Rancangan yang dijalankan oleh kerajaan ini akan dinikmati secara percuma oleh penduduk pendalaman. Selain itu, beliau juga mengagihkan komputer riba 1Malaysia kepada 1,000 orang pelajar di sekolah-sekolah di Parlimen Sibu. Usaha yang dilakukan oleh Perdana Menteri ini cuba membuktikan kepada rakyat bahawa BN tidak pernah mungkir janji untuk pembangunan rakyatnya.75 Lawatan paling bersejarah bagi Datuk Seri Najib adalah melawat kubu kuat DAP di Rejang Park. Beliau bukan sahaja melawat, tetapi memberi ceramah kepada penduduk kawasan tersebut yang tidak melepas peluang untuk berjabat tangan dengan beliau.76 Usaha meraih sokongan pengundi diteruskan oleh janji daripada Tan Sri Muhyiddin Yassin dalam lawatan beliau di Rumah Panjang Baseh. Beliau berkata sebanyak RM 926,200 akan diperuntukkan bagi membaik pulih kemudahan asas rumah panjang.77 Timbalan Menteri Pelajaran, Dr. Mohd. Puad Zarkashi pula meneruskan agenda pembangunan di Sarawak dengan menyerahkan cek berjumlah RM 50,000 untuk pembangunan SK Rantau Panjang dan SK Tanjung Penasu, Bawang Assan.78
 Pihak PR juga meneruskan kempen dengan menziarahi penduduk tempatan. Calon DAP, Wong Ho Leng bersama-sama Ahli Parlimen Rasah, Anthony Loke dan Ahli Parlimen Shah Alam, Khalid Samad telah berkunjung ke rumah-rumah di Kampung Datu dan Kampung Hilir. Ketua Menteri Pulau Pinang, Lim Guan Eng juga mengunjungi rumah panjang dan rumah-rumah orang Melanau di kawasan pendalaman. Ahli-ahli PR juga menyewa bilik di rumah panjang untuk menjalankan operasi mereka. Manakala pemimpin BN negeri Sarawak juga turut berkempen di ketuai oleh Ketua Menteri Sarawak, Pehin Seri Abdul Taib Mahmud. Antara kawasan rumah panjang dilawati oleh beliau adalah Rh. Cr. Mador, Sg. Rassau dan Rh. Dieo, Tanjung Penasu. Ketua Menteri, Pehin Seri Abdul Taib Mahmud menyatakan kerajaan Sarawak bersedia membekalkan tenaga elektirk kepada penduduk di kawasan tersebut sebelum tahun 2012.79 Pihak kerajaan juga berjanji akan menyediakan generator kepada penduduk kawasan tersebut sekiranya bekalan elektik belum lagi siap sepenuhnya.80 Selain itu, beliau juga meluluskan pembinaan dewan serba guna di SMK Batang Igan dan mengumumkan pembinaan jalan raya menghubungkan Sungai Rassau dengan jalan utama. Bagi menunjukkan keprihatinan nasib penduduk di Sungai Rassau ini, beliau juga bersetuju memberi wang

Page 31
                        

27
 sebanyak RM 600 setiap pintu rumah panjang di kawasan tersebut yang melibatkan seramai 246 keluarga.81
 Sementara itu, Robert Lau Jr. telah menggunakan media di internet untuk mendekati pengundi muda terutamanya menerusi laman sosial facebook . Beliau menggunakan media di internet untuk mengumumkan aktiviti dan berkempen. Beliau menyatakan penggunaan facebook adalah untuk,:
 Facebook cara orang muda untuk berkomunikasi. Dua cara komunikasi iaitu saya terima pendapat awak dan awak pula terima pendapat saya. Orang muda mula peka dengan isu terkini. Melalui Facebook kita dapat saling berkongsi pendapat.82
 Taburan penggunaan internet bertumpu di Bandar Sibu (Rajah 5). Selain facebook, Robert Lau Jr juga mempunyai laman internet sendiri dengan tagline “For Sibu, My Home Land”. Dalam laman internet itu beliau menyeru penduduk Sibu memberi peluang kepada beliau untuk menjadi ahli parlimen Sibu dan beliau juga inginkan pembangunan dan kesejahteraan untuk bandar Sibu sama seperti penduduk Sibu yang lain.83
 Foto 10 : Calon DAP, Wong Ho Leng, bersama-sama Anthony Loke, Khalid Samad dan penulis ketika melawat di Kampung Datu dan Kampung Hilir.

 Dalam aspek poster dan banner, DAP telah memulakan langkah awal memasang poster dan bendera berbanding BN. BN hanya memulakan pemasangan poster dan bendera pada hari keempat dan semakin rancak pada hari kelima semasa Perdana Menteri Dato’ Seri Najib Tun Razak melawat Sibu. Sepanjang jalan di bandar Sibu, bendera dan poster BN menguasai keadaan melebihi poster dan banner DAP. Di pasar Sibu pula poster calon dan bendera BN serta SUPP menguasai pasar tersebut. Manakala di kawasan pendalaman khususnya di DUN Bawang Assan, poster, papan tanda dan bendera BN juga menguasai kawasan tersebut. Malahan di setiap rumah panjang mengibar bendera BN dan menampal poster calon BN. Begitu juga di kampung Melayu Melanau berdekatan dengan bandar Sibu. Poster dan bendera DAP amat kurang terserlah. Hanya di markas sementara PAS di Kampung Hilir mengibarkan bendera dan poster DAP bersama-sama bendera PAS dan PKR. Bendera DAP juga kelihatan di perhentian bas sahaja.
 Jentera pilihan raya BN bergerak aktif di kawasan pinggir bandar, terutamanya di perkampungan Melayu dan Melanau serta rumah panjang Iban. Kempen berapi-rapi dan agresif pihak pembangkang agak ketara dalam pilihan raya kecil ini. Keadaan ini menimbulkan kerisauan dalam kalangan pemimpin BN sehinggakan Datuk Seri Rais Yatim menganggap
 Rajah 5 : Penggunaan Internet di Sibu

 kempen pembangkang sebagai tidak mengikut lunas-lunas demokrasi. Beliau melihat kempen pembangkang bersifat provokasi dan menimbulkan isu-isu sensitif seperti isu kalimah “Allah” dan berharap pengundi tidak terpengaruh dengan cara pihak pembangkang ini.84 Sementara itu, Pehin Seri Abdul Taib Mahmud juga mengkritik pihak pembangkang yang membawa budaya politik Semenanjung yang dianggap tidak sesuai dengan politik Sarawak yang sederhana dan menghargai perpaduan serta keharmonian pelbagai etnik. Beliau membandingkan politik BN dan pembangkang sebagai,
 Pilihan raya ini adalah politik propaganda lawan politik perkhidmatan. Siapa yang suka berdemontrasi, suka gaduh kalau bukan pembangkang? Ini pengaruh politik yang merosakkan negeri kita. . . . Kita patut ucap terima kasih kepada Kerajaan Persekutuan, bukannya mengutuknya. Yang akan menentukan hidup kita adalalah politik pembangunan, bukannya politik propaganda.85
 Datuk Amar Abang Abdul Rahman Zohari pula melihat gelagat pihak pembangkang umpama pelawak yang cuba menghiburkan pengundi. Seumpama bangsawan dan hanya berlakon. Manakala pihak BN pula memperjuangkan dasar politik pembangunan.86 Sebagai membalas kempen pihak pembangkang yang dianggap menganggu keharmonian penduduk Sarawak BN melaungkan slogan 1Malaysia. Konsep 1Malaysia dianggap mampu memupuk perpaduan etnik di Malaysia. Hal ini sering diutarakan oleh pihak BN yang cuba menyakinkan orang Cina akan kepentingan konsep. Manakala Timbalan Pengerusi DAP Sarawak, Chiew Ching Sing bersetuju dengan kewujudan kempen gaya Semenanjung ini. Namun demikian, beliau berpendapat BN sebenarnya yang membawa gaya politik Semenanjung ini dengan menggunakan politik wang dan menimbulkan isu agama manakala DAP, hanya membetulkan keadaan.87
 Salah satu perkembangan yang biasa berlaku dalam pilihan raya kecil ialah timbulnya ketidak percayaan kepada kepimpinan parti yang menyebabkan sekelompok ahli keluar daripada parti yang mereka anggotai. Kebenaran sukar dipastikan sama ada ia merupakan strategi untuk melemahkan lawan atau memang mempunyai asas yang kukuh. Dalam pilihan raya kecil parlimen Sibu ini perkara tersebut juga berlaku. Seramai 70 ahli PKR diketuai oleh Jee Chang Peng telah bertindak keluar parti dan menyatakan telah hilang kepercayaan kepada parti tersebut. Jee Chang Peng menyatakan mereka keluar dengan kerelaan hati tanpa dipaksa oleh sesiapa.88 Daripada segi psikologi, ahli-ahli yang keluar parti menggambarkan kelemahan parti tersebut. Namun begitu, PKR tidak bertanding dalam pilihan raya kecil ini dan ini tidak memberikan kesan kepada DAP kerana DAP mempunyai kekuatan di parlimen Sibu. Perkara ini dapat dilihat dalam pilihan raya 2008, apabila PKR mendapat undi yang kecil malah hilang wang deposit.89

 Bagi calon Bebas iaitu Narawi Haron, beliau telah mengadakan lawatan ke kampung-kampung Melayu/Melanau dan kawasan pasar serta beramah mesra dengan penduduk di kawasan tersebut. Beliau juga mengambil iniasitif untuk mendengar masalah yang dihadapi oleh penduduk di kawasan tersebut. Namun begitu, beliau tidak menyediakan sebarang poster untuk ditampal atau digantung semasa kempen pilihan raya tersebut. Salah satu kelebihan calon bebas ini ialah kepandaian beliau berbahasa Cina dan mampu mendekati kelompok pengundi tersebut. Beliau juga telah membelanjakan sekitar RM 70,000 sehingga RM 80,000 untuk berkempen dan mempunyai seramai 300 orang membantu beliau berkempen di kawasan Melayu.
 Keputusan PRK Parlimen SibuRamai pihak dalam BN menunjukkan keyakinan yang tinggi untuk menang. Timbalan Presiden MCA, Liow Tiong Lai, berpendapat tidak ada persamaan sikap orang Cina di Semenanjung dan Sarawak dalam pemilihan parti yang mereka undi. Angin perubahan dari Semenanjung tidak akan berlaku ke atas masyarakat Cina Sarawak yang masih memerlukan pembangunan berterusan dan percaya kepada BN. Beliau menambah dengan kemenangan satu kerusi oleh pihak pembangkang pada pilihan raya 2008 di Sarawak menunjuk tsunami tidak akan berlaku di Sarawak.91 Malahan calon BN, Robert Lau Jr juga yakin beliau boleh menang dan mengambil sikap positif dalam hal ini tetapi tidak mahu terlalu yakin untuk menang.92Turut merasakan peluang BN cerah adalah Menteri Pengangkutan, Datuk Seri Ong Tee Keat. Semasa kempen yang dijalankan, beliau berpendapat pengundi Sibu akan menyokong BN. Walaupun mengakui tidak akan mendapat sokongan penuh seratus peratus pengundi Cina. Namun, beliau mengingatkan masih ada masa untuk menyakinkan pengundi Cina menyokong BN.93 Bagi calon DAP pula, Wong Hong Leng berpendapat beliau juga akan menang dan pengundi Sibu pelbagai etnik telah bersedia untuk berubah.94 Manakala calon bebas juga amat positif untuk meraih sekitar 7,000 undi dalam pilihan raya ini berdasarkan pendapat beliau, orang Melayu/Melanau tidak mendapat pembelaan sewajarnya sebelum ini.
 Pengundi pos seperti anggota tentera dan polis serta petugas SPR memulakan proses pembuangan undi pada 13 Mei 2010. Tiga kawasan pembuangan undi untuk anggota polis dan tentera ialah Ibu Pejabat Polis, Sibu, Kem Rascom dan Kem Oya.95 Bagi anggota polis, mereka berpeluang membuang undi sehari sahaja berbanding anggota tentera yang diberi peluang mengundi selama dua hari. Seramai 271 petugas SPR pula membuang undi di Pejabat Daerah Sibu.96 Pengundian sebenar berlaku pada 16 Mei 2010 dengan cuaca yang cerah dan panas walaupun kebanyakan kawasan di bandar Sibu dinaiki air akibat hujan lebat di hulu Sungai Igan. Dua calon yang bertanding Wong Ho Leng dan Narawi Harun telah membuang undi dalam pilihan raya ini. Manakala Robert Lau tidak

 mengundi kerana mendaftar di Parlimen Lanang dan hanya menemani isterinya membuang undi di SMK Deshon. Terdapat sedikit kekecohan di sebelah pagi di pusat membuang undi SK Bandong namun masalah ini cepat diatasi oleh pihak polis. Menurut Ketua Polis Daerah Sibu, ACP Shafi e Ismail proses pengundian berjalan dengan lancar dan tidak ada insiden yang tidak diingini berlaku kecuali tindakan ejek mengejek antara penyokong parti di pusat pengundian.97
 Pengiraan undi bermula semenjak tengah hari di kawasan pengundian yang tidak ramai pengundi. Keputusan awal menunjukkan BN mendahului DAP dan calon bebas. Kebanyakan kawasan yang dimulai pengiraannya ialah kawasan majoriti Iban iaitu di Bawang Assan. Di kawasan ini BN mempunyai kelebihan dan DAP melihat kedudukannya di kawasan majoriti Iban tidak kuat. Malahan pemimpian DAP, Lim Kit Siang dalam perbincangan secara langsung dalam proses pengiraan undi itu menerusi laman sesawang melihat harapan DAP agak pudar. Namun demikian menjelang petang apabila kawasan majoriti Cina dikira, momentum sokongan keatas DAP mula melonjak. Penyokong DAP dan PR mula menampakkan kegembiraan, sebaliknya pihak BN mulai risau dengan keadaan yang berlaku di kawasan majoriti Cina. Setiap kali peti undi kawasan majoriti Cina dikira DAP mendapat undi yang tinggi. Selepas pukul 6 petang undi DAP mengatasi BN dan peti undi terakhir bagi kawasan majoriti Cina dikira adalah Oya Lane memihak kepada DAP.
 Namun demikian, peti undi penentu yang belum dikira adalah kawasan majoriti Melayu/Melanau, iaitu peti undi Ilir Nangka dan undi pos. Keadaan ini menimbulkan kegusaran kepada pemimpin PR kerana DAP mungkin akan tewas pada saat-saat akhir apabila peti undi majoriti Melayu dan undi pos dikira. Apabila keputusan peti undi Ilir Nangka sebagai peti undi majoriti Melayu/Melanau diumumkan BN mengatasi DAP. Undi majoriti yang diperolehi oleh DAP sebelum ini kira-kira 3,000 mulai berkurangan kepada 1,000. Walaupun DAP masih mendahului dengan majoriti besar, tetapi berkemungkinan akan terus mengecil apabila undi pos dikira.
 Pengiraan undi pos yang agak lewat walaupun telah diselesaikan sebelum hari pengundian membawa banyak spekulasi dan tuduh menuduh antara pihak DAP dan Suruhanjaya Pilihan Raya (SPR). Pihak pembangkang membantah tindakan SPR yang melengah-lengahkan pengiraan undi pos. Malahan mereka mengesyaki berlaku taktik terakhir BN untuk mensebotaj kemenangan DAP. Pada malam penentuan tersebut turun hujan lebat dan penyokong-penyokong PR tetap menanti dengan penuh harapan untuk kemenangan DAP. Kira-kira 5,000 orang penyokong PR sanggup berpayung dan berkumpul di Dewan Suarah Sibu untuk menunggu keputusan rasmi. Apabila semua peti undi telah dikira keputusan tidak rasmi menunjukkan DAP memenangi pilihan raya kecil itu. Namun SPR dituduh melengah-lengahkan pengumuman pemenang bagi kerusi tersebut. SPR pula menuduh pihak pembangkang cuba melengah-lengahkan usaha SPR mengumumkan calon yang menang. Pengerusi SPR, Tan Sri Abdul Aziz

 Mohd. Yusof menyatakan penyokong parti pembangkang menghalang peti undi pos dari Bangunan Sanyan untuk dibawa ke Dewan Suarah.98 Masalah ini ditambah lagi dengan proses pengiraan undi pos yang memerlukan pengesahan beberapa tandatangan pada kertas undi pos.99
 Namun detik yang ditunggu tiba, sekitar pukul 10.58 malam apabila kemenangan DAP disahkan secara rasmi. Calon BN tetap menerima keputusan tersebut dengan hati tenang. Namun timbul rasa tidak puas hati SUPP yang mahu pengiraan semula dilakukan, tetapi pihak SPR pula menolak pemintaan daripada SUPP ini. SUPP agak terkilan dengan tindakan SPR menolak pemintaan tersebut. Pada awalnya SUPP mahu mencabar keputusan pilihan raya kecil ini, tetapi selepas berunding dan bermesyuarat akhirnya mereka menarik balik usaha untuk mencabar keputusan pilihan raya kecil ini di mahkamah. Calon DAP pula bergembira dengan kejayaan mereka memenangi pilihan raya kecil ini setelah beberapa kali mencuba nasib untuk menundukkan BN selepas 1985. Mereka juga menganggap kemenangan itu sebagai satu keajaiban kerana amat sukar mengalahkan BN di kubu kuat mereka. Calon DAP Wong Ho Leng berjanji akan memberi khidmat kepada semua pengundi di Sibu walaupun ada yang tidak mengundi beliau.100 Bagi Robert Lau Jr pula, beliau menerima kekalahan ini secara terbuka dan akan tetap memberi khidmat membantu Sibu untuk membangun menerusi peranan beliau dalam Majlis Bandaran Sibu.101 Namun demikian, beliau agak sedih kerana penduduk Sibu yang tidak menunjukkan keyakinan kepada kerajaan pusat dan terkilan kerana tidak diberi peluang meneruskan rancangan pembangunan yang dijalankan oleh mendiang Robert Lau. 102 Datuk Patinggi Tan Sri George Chan juga menerima keputusan ini dengan baik dan mengucapkan tahniah kepada Wong Ho Leng.103
 Bagi Perdana Menteri, Datuk Seri Najib Tun Abdul Razak, beliau agak sedih dengan kekalahan itu, tetapi menerima keputusan kerana pilihan raya ini merupakan sebahagian daripada proses demokrasi dan menghormati keputusan pengundi Sibu.104 Tan Sri Muhyiddin Yassin pula agak kecewa tetapi menerima keputusan tersebut. Beliau menambah kerajaan BN akan tetap memberi pembangunan kepada rakyat Sibu walaupun BN kalah dalam pilihan raya kecil tersebut.105 Calon Bebas, Narawi Haron telah kehilangan wang deposit sebanyak RM 10,000 apabila mendapat undi 232 undi sahaja. Walaupun kehilangan wang deposit, tetapi beliau tidak bersedih malah gembira dengan kejayaan calon DAP. Beliau melihat kemenangan Wong Ho Leng itu sebagai kesediaan pengundi menerima perubahan dan menjadi pengajaran kepada BN untuk lebih menumpukan soal pembangunan untuk Sibu.106 Secara rasminya keputusan pilihan raya itu adalah seperti berikut:

 Berdasarkan keputusan pengundian pilihan raya kecil parlimen Sibu ini berlaku agihan undi kepada DAP, terutamanya di kawasan majoriti Cina. Di DUN Pelawan, DAP memperolehi undi yang tinggi dan mampu merampas kerusi DUN itu daripada BN dalam pilihan raya akan datang. Sokongan orang Cina kepada BN telah menurun kepada 30 peratus.107 Situasi seumpama ini menunjukkan bahawa undi orang Cina sebagai deposit tetap bagi DAP.108 Kejayaan DAP ini sebagai penolakan orang bukan Melayu yang bukan hanya berlaku di Semenanjung Malaysia tetapi mula merebak ke Sarawak.109 Namun demikian, BN masih lagi mendapat sokongan daripada pengundi bumiputera seperti orang Melayu, Melanau mahupun Iban. Orang Iban di kawasan DUN Bawang Assan menunjukkan sokongan yang paling kuat kepada BN dan melonjak 3 peratus. Namun demikian, undi diperolehi oleh DAP di kawasan Bawang Assan dan Nangka juga meningkat. Hal ini dilihat oleh pemimpin PR sebagai wujud sokongan daripada penduduk Iban dan Melayu/Melanau. Pengerusi PKR negeri Sarawak, Baru Bian berpendapat terdapat indikasi pengundi Iban di kawasan Mukim Teku memberi sokongan kepada PR. ADUN Kota Raja, Dr. Siti Mariah Mahmud dan Setiausaha PAS negeri Sarawak, Saini Masuddin Sahini pula mengakui adanya peningkatan undi bagi PR di kawasan Nangka.110
 Sumber: Berita Harian, 17 Mei 2010, hlm. 4.

 Pelbagai pihak memberikan sebab kekalahan BN dan kemenangan DAP dalam pilihan raya kecil ini. Datuk Patinggi George Chan menyatakan isu agama yang digunakan DAP telah mengalihkan sokongan daripada BN kepada DAP. Isu penggunakan kalimah “Allah”, rampasan dan pembakaran kitab Injil di Semenanjung telah memerangkap BN. Isu-isu lain yang dibawa DAP boleh diatasi dengan penjelasan daripada pihak kerajaan.111 Pemimpin SUPP, Wong Soon Koh pula menyatakan beliau tidak faham sikap pengundi Cina yang memilih DAP. Robert Lau Jr pula dalam kenyataannya melihat DAP membawa isu-isu yang mengejutkan budaya masyarakat Sibu.112 Sementara itu, Perdana Menteri Datuk Seri Najib Tun Razak pula mengambil sikap positif dengan melihat setiap kelemahan BN dalam pilihan raya itu. Beliau menyatakan ia mungkin kerana kempen BN yang masih menggunakan gaya lama dan tidak menyalahkan mana-mana pihak atas kekalahan BN ini.113 Bagi Prof. James Chin dari Monash University kampus Sunway menyatakan pengundi tidak menolak kepimpinan Datuk Seri Najib Tun Razak dan polisinya. Sebaliknya, pengundi dilihat menolak kepimpinan Pehin Seri Abdul Taib Mahmud.114 Wartawan Utusan Sarawak, Ibrahim Ghani pula menyatakan kekalahan BN ini kerana ramai orang Melayu/Melanau tidak turun mengundi. Menurut beliau sebelum ini orang Melayu/Melanau sebagai penyokong kuat BN dengan yakin BN boleh menang lalu mereka tidak keluar mengundi. Beliau juga menegaskan kejayaan DAP sebagai petanda BN harus memberi perhatian yang lebih kepada penduduk di bahagian tengah Sarawak.115
 Aktivis SUPP, Chieng Buong Toon melihat kegagalan SUPP mendapat undi Cina kerana dua perkara, iaitu masalah dalaman dan masalah luaran yang menyebabkan BN kalah. Masalah dalaman berlaku apabila ahli-ahli SUPP tidak bersatu dan berlaku pergaduhan dalam parti tersebut. Manakala masalah luaran kerana rakyat tidak berpuas hati dengan pembaharuan yang dilakukan oleh kerajaan dan SUPP. Oleh itu, SUPP harus mengikut arus perubahan yang diingini oleh rakyat.116 Dalam perkara yang sama Timbalan Ketua Wanita PBB, Hajah Fatimah Abdullah berkata kerajaan harus peka kepada pemintaan rakyat walaupun soal yang beliau anggap remeh-temeh. 117
 Salah satu sebab yang menyumbangkan kemenangan DAP adalah kempen BN yang dikatakan sebagai gaya tradisional. Bendahari SUPP, David Teng menjelaskan pendekatan memberi bantuan telah ketinggalan zaman dan percaya cara itu boleh diperbaiki. Cara pemberian bantuan itu bersifat bermusim yang dianggap tidak jujur dan BN hanya memberi dalam tempoh pilihan raya kecil sahaja. Sesetengah pengundi merasa terhina dengan tindakan BN ini. Oleh itu beliau berharap cara pemberian bantuan ini harus bersifat kerap dan setiap masa bagi membina keyakinan pengundi untuk menyokong BN. Beliau juga berharap pihak BN pantas melakukan tindakan segera agar pola pengundian di Sibu tidak berterusan dalam pilihan raya negeri akan datang.118

 Bagi Presiden Sarawak National Party (SNAP) Edwin Dundang pula kejayaan DAP ini disebabkan oleh tiga faktor. Pertama, beliau percaya DAP telah memilih calon yang betul dan kedua pula, rakyat telah bersedia untuk berubah. Faktor terakhir adalah kesatuan yang kuat dalam komponen PR.119 Faktor ini mempunyai asas yang kukuh dalam menyumbang kejayaan PR. Sebelum pilihan raya kecil ini, PR negeri mempunyai perpaduan yang agak rapuh dan sering tidak sefahaman berkaitan dengan pembahagian kerusi yang menyebabkan berlaku pertembungan tiga penjuru dengan BN. Hal ini dijelas berlaku dalam pilihan raya negeri 2001 dan pilihan raya umum 2008. Dalam kedua-dua pilihan raya itu, DAP dan PKR tidak sefahaman dalam pembahagian kerusi antara mereka. Hasilnya prestasi pembangkang hambar dalam pilihan raya kecil 2008, PR hanya memenangi satu kerusi parlimen di Sarawak. Namun apabila mereka bersetuju dalam pembahagian kerusi pada pilihan raya negeri 2006, pihak pembangkang mampu memenangi banyak kerusi.
 Naib Presiden PAS, Salahuddin Ayub menyatakan,
 Sihir BN yang selama ini menganggap hanya BN sahaja yang layak memerintah dan mendapat sokongan rakyat telah berakhir. ‘Sihir’ politik sempit yang menggunakan sogokan, peras ugut serta budaya politik pembangunan telah ditolak secara total oleh rakyat.120
 Kenyataan ini cuba menjelaskan dasar pembangunan yang dilaung-laungkan oleh BN hanyalah retorik sahaja. Beliau menegaskan sudah tiba masanya untuk melaksanakan pembangunan yang terancang bagi memenuhi kehendak rakyat. Dalam hal ini juga beliau menafi kan Sarawak menjadi cagaran tetap BN.121 Manakala, Datuk Mahfuz Omar pula berkata penolakan BN dalam pilihan raya kecil ini kerana pemerintahan Pehin Seri Abdul Taib Mahmud yang terlalu lama. Beliau juga mengkritik tindakan Pehin Seri Abdul Taib Mahmud yang terlibat dalam pemberian blok ‘L’ dan blok ‘M’ kepada Brunei yang menyebabkan Sarawak kehilangan royalti minyak sebanyak RM 16 bilion. Beliau menambah rakyat mula menolak sogokan yang cuba diberikan oleh BN.122 Bendahari PAS, Dr. Hatta Ramli juga bersetuju kekalahan BN ini kerana rakyat tidak lagi menerima sogokan yang cuba diberi oleh BN. Bagi beliau, rakyat hari ini mahukan kerajaan yang boleh menyelesaikan masalah mereka dan tidak lagi menerima gula-gula politik seperti yang dilaungkan oleh BN. Malahan kejayaan DAP itu juga menunjukkan penolakan konsep 1Malaysia yang cuba uar-uarkan oleh pihak kerajaan.123
 Implikasi Pilihan Raya Kecil Parlimen SibuKeputusan PRK Parlimen Sibu amat menarik perhatian semua pihak kerana sejak awal-awal lagi BN dilihat mendahului PR. Sebelum penamaan calon lagi BN telah dianggap mempunyai kelebihan untuk memenangani pilihan

Page 40
                        

36
 raya kecil ini. Keadaan ini ditambah dengan kemenangan calon BN di pilihan raya kecil Hulu Selangor dan calon BN adalah anak saudara kepada mendiang Robert Lau bekas calon BN yang meninggal dunia. Malahan Roebrt Lau Jr ini juga datang dari keluarga kaya yang memiliki banyak syarikat besar di Sibu. Selain itu, Robert Lau Jr mempunyai personaliti yang baik, mudah tersenyum dan bersih daripada amalan-amalan rasuah serta penyalah gunaan kuasa. Malahan jentera kerajaan Persekutuan juga memberi kekuatan kepada calon BN yang dibantu dengan 3M Money, Media and Mechinery.124 Pelbagai janji pembangunan telah diberikan kepada penduduk Sibu daripada perkara yang kecil seperti membaiki paip air, lampu jalan sehingga kepada janji menubuhkan universiti, tambatan banjir, teknologi solar125 dan satelit bagi siaran RTM.126
 Keputusan pilihan raya kecil parlimen Sibu memberi impak besar kepada politik negara. Walaupun majoriti yang diperolehi oleh calon DAP ini kecil, tetapi kesan kemenangan itu besar ke atas lanskap politik negara. Joceline Tan wartawan The Star melihat perkembangan ini sebagai wake up-call untuk BN di Sarawak. Malahan ada juga melihat ia sebagai tsunami yang telah sampai ke Sarawak. Prof. James Chin menyatakan tsunami yang datang ke Sarawak agak lambat tetapi mula menampakkan kesannya yang beliau sifatkan sebagai delay effect.127 Hal ini disetujui oleh presiden SNAP, Edwin Dundang dan Pengerusi DAP Miri, Fong Pau Teck berpendapat kesan tsunami 2008 mulai menampakkan kesannya.128 Manakala Datuk Patinggi Tan Sri George Chan pula melihat perkembangan di Sibu sebagai amaran kepada BN. Beliau menyatakan BN harus memahami kemahuan rakyat atau akan kehilangan undi mereka dan kemenangan DAP adalah pengajaran kepada SUPP dan BN supaya mereka tidak harus merasa selesa dan terlalu yakin.129 Presiden MCA, Datuk Seri Chua Soi Lek melihat kejayaan DAP ini sebagai eye-opener kepada BN akan masalah yang dihadapi oleh rakyat khususnya pengundi-pengundi Cina di Semenanjung Malaysia dan Sarawak.130
 Sarawak dan Sabah sering dianggap deposit kepada pengekalan kerajaan BN dalam negara.131 Pilihan raya umum 2008 memperlihatkan kemenangan tipis BN di Semenanjung Malaysia diselamatkan oleh kemenangan besar di Sabah dan Sarawak. Malahan pihak pembangkang di Sarawak dalam pilihan raya umum 2008 tidak menunjukkan kejayaan cemerlang seperti dalam pilihan raya negeri Sarawak 2006 dan hanya memenangi satu kerusi sahaja di Sarawak.132 Keputusan pilihan raya kecil ini benar-benar mencabar harapan BN untuk terus melihat Sarawak menyumbangkan kemenangan kepada BN. Pihak BN gusar tentang masa depan mereka untuk menjadikan Sarawak sebagai kawasan putih BN.
 Sementara itu, kejayaan DAP telah menyebabkan kerajaan negeri Sarawak terpaksa memikir semula pilihan raya negeri yang perlu dilangsungkan dalam tempoh terdekat. Mereka berharap BN akan memenangi pilihan raya kecil parlimen Sibu ini untuk membolehkan mereka meneruskan momentum kejayaan BN di Sarawak. Hal ini menjadi

 isu kepada Datuk Seri Najib Tun Razak dan memberikan cabaran besar bagi pihak BN di Sarawak. Beliau mahu BN memikir cara terbaik dalam menempuh pilihan raya negeri akan datang. 133 Ketua Menteri Pehin Seri Abdul Taib Mahmud terpaksa memikir semula pilihan raya negeri yang dijangka diadakan pada penghujung tahun 2010. Manakala pemimpin akar umbi BN pula masih kabur dengan tarikh sebenar pilihan raya negeri Sarawak. Banyak spekulasi dibuat tentang tarikh pilihan raya, tetapi semuanya tidak menjadi kenyataan.
 Kesan yang agak serius berkenaan dengan keputusan pilihan raya kecil parlimen Sibu ini adalah kepada SUPP. SUPP mula menilai semula peranan mereka dan sebab kehilangan sokongan orang Cina yang menyebabkan mereka bimbang akan masa depan yang mungkin kehilangan banyak kerusi lagi pada pilihan raya akan datang. Oleh kerana itu mereka mulai mencari alternatif untuk memperkuatkan kedudukan mereka semula. Dalam suasana yang agak genting ini, timbul khabar angin yang menyatakan SUPP akan keluar daripada BN negeri, tetapi kekal dalam BN pusat. Sebelum ini Parti Bansa Dayak Sarawak (PBDS) pernah keluar daripada BN negeri, tetapi tetap menjadi ahli BN pusat. Spekulasi ini bertiup kencang apabila rombongan SUPP berjumpa dengan Perdana Menteri di Putrajaya. Rentetan daripada hal ini maka ada yang menyatakan peristiwa meminta Ketua Menteri Sarawak Ke-3, Tun Abdul Rahman Ya’akub akan berulang kembali.134
 Tindakan SUPP ini menimbulkan tanda tanya tentang masa depan mereka dalam BN dan berikutan itu Pehin Seri Abdul Taib Mahmud menyatakan kesanggupan beliau untuk berundur daripada jawatan Ketua Menteri Sarawak. Pengumuman mengejutkan ramai pihak namun kebanyakan pemimpin BN terus menyatakan sokongan mereka kepada kepimpinan beliau. Hanya pemimpin SUPP tidak menunjukkan reaksi secara jelas dan kebanyakan mereka berdiam diri. Dalam masa yang sama, ada pihak berpendapat tindakan Pehin Seri Abdul Taib Mahmud ini hanya untuk menguji kesetiaan ahli BN.
 Selain itu, sebahagian lain pemimpin BN negeri melihat kejayaan calon DAP tidak akan mendatangkan kesan yang besar kepada BN negeri. Speaker DUN Sarawak Datuk Seri Mohamad Asfi a Awang Nassar menyatakan kehilangan kerusi parlimen Sibu sebagai “a small battle lost” dan tidak akan memberi kesan kepada keputusan pilihan raya negeri akan datang.135 Pehin Seri Abdul Taib Mahmud juga melihat kejayaan DAP sebagai kayu ukur sokongan rakyat kepada BN.136 Malahan beliau berpendapat DAP tidak akan cemerlang dalam pilihan raya negeri akan datang. Atas sebab ini beliau menyatakan, “kita menerima keputusan yang telah di buat pengundi, namun jangan menganggap apabila seekor ayam sudah berkokok hari sudah siang”.137
 Presiden Parti Rakyat Sarawak (PRS) dan juga Menteri Pembangunan Tanah Negeri, Datuk Seri James Masing juga senada dalam hal ini apabila mengatakan keputusan pilihan raya kecil ini tidak mempunyai apa-apa

 impak kepada pilihan raya negeri akan datang. Beliau melihat masalah utama dalam pilihan raya kecil ini ialah masalah teknikal kerana kira-kira 11,000 pengundi tidak keluar mengundi.138 Presiden Sarawak Progressive Democratic Party (SPDP) salah sebuah parti kompenan BN, Datuk Seri William Mawan pula melihat kejayaan DAP di Sibu hanya bersifat sementara kerana beliau yakin BN akan dapat merampas semula kerusi tersebut pada pilihan raya umum akan datang.139 Malahan beliau menekankan kejayaan DAP ini bukannya satu mimpi ngeri bagi BN. Menurut beliau, keputusan pilihan raya kecil ini tidak akan mempengaruhi pengundi-pengundi lain di Sarawak untuk menolak BN.140 Wartawan Utusan Sarawak, Ibrahim Ghani melihat kejayaan pembangkang ini tidak menunjukkan rakyat menolak kerajaan. Ini kerana keadaan pilihan raya kecil berbeza dengan pilihan raya parlimen dan pilihan raya negeri. Malahan sentimen pengundi Sarawak juga tidak boleh disamakan dengan pengundi di Semenanjung Malaysia.141
 Bagi pihak PR pula kejayaan mereka menawan kubu kuat BN ini memberi semangat kepada mereka untuk terus berjaya di Sarawak Wong Ho Leng menyatakan, “this victory is not only for people of Sibu, but also for the people of Sarawak, and of Malaysia”142 dan kejayaan ini sebagai “small step” to Putrajaya, “kemenangan ini merupakan langkah kecil di Sibu dan satu langkah besar untuk mendapat kuasa di Putrajaya”.143 Kejayaan DAP memenangi kerusi Parlimen Sibu telah melambatkan pilihan raya negeri untuk diadakan. Dalam hal ini mereka bertambah yakin untuk mengambil alih kuasa daripada kerajaan BN Sarawak. Fong Pau Teck berpendapat walaupun pilihan raya negeri dilambat-lambatkan, namun kesan tsunami tetap berlaku di Sarawak.144 Namun demikian, kekuatan DAP bergantung kepada pengundi Cina yang berani menyahut slogan “jom ubah” yang dilaung-laungkan oleh mereka. Sementara di kawasan bumiputera, pihak pembangkang masih lagi gagal menyakinkan kelompok pengundi ini. Kekalahan PKR dalam pilihan raya kecil Batang Ai dan peningkatan undi orang Iban di Bawang Assan membuktikan BN cukup selesa dengan sokongan penduduk Iban. Menurut Pengerusi Unit Bumiputera SUPP, Andrew Shilling Bangit sokongan orang Iban kepada BN masih kuat. Kira-kira 80 peratus orang Iban dalam pilihan raya Batang Ai menyokong BN dan hanya 20 peratus sahaja menyokong pembangkang.145
 Walaupun PR cuba memainkan isu NCR dan kekurangan kemudahan asas penduduk luar bandar, tetapi mereka masih percaya hanya BN mampu menolong mereka. Menurut Ketua Pemuda DAP, Stephen Lu prestasi DAP di kawasan orang Iban di Bawang Assan agak merosot jikalau dibandingkan dengan keputusan pilihan raya 2008.146 Di kawasan pengundi Melayu/Melanau, PR juga tidak mendapat sokongan yang kuat. Walaupun berlaku peningkatan undi di kawasan Nangka tetapi belum cukup menunjukkan PR mendapat sokongan orang Melayu/Melanau. Mereka perlu mengubah tektik yang lebih berkesan bagi mendapat keyakinan penduduk Melayu/Melanau ini. Hal ini ditegaskan oleh Stephen Lu yang menyatakan DAP

 dan rakan-rakan dalam PR harus berkerja lebih keras untuk mendapat sokongan penduduk Melayu/Melanau.147
 Isu-isu seperti demontrasi jalanan dan faktor parti orang Semenanjung telah melemahkan sokongan orang Melayu/Melanau terhadap PR. Kebanyakan pengundi Melayu/Melanau merupakan kelompok vateran yang pernah mengalami kesusahan di zaman keganasan komunis dan konfrantasi dan mereka tidak mahu anak cucu mereka susah seperti dahulu. Sementara itu, BN pada pendapat mereka telah banyak memberi pembangunan kepada Sarawak dan hanya BN sahaja yang boleh memberi pembangunan untuk anak cucu mereka di kemudian hari.148 Kesilapan pihak PR apabila mereka membawa terlampau ramai pemimpin dari Semenanjung Malaysia untuk berceramah dan pemimpin tempatan jarang ditonjolkan. Oleh kerana itu timbul rasa kurang senang penduduk Sarawak akan gaya dan cara penceramah dari Semenanjung Malaysia. Akhirnya PR dianggap parti orang Semenanjung dan bukan bersifat tempatan seperti PBB. Ketidakfahaman pemimpin pembangkang akan keadaan di Sarawak juga menyebabkan penduduk bumiputera bukan Islam mencurigai mereka. Antaranya tindakan Presiden PAS, Datuk Seri Abdul Hadi Awang mengkritik orang Iban yang masih lagi memakai cawat apabila ditanya tentang kekalahan PKR di DUN Batang Ai, meninggalkan kesan kepada penduduk Iban. Walaupun isu ini tidak kedengaran dalam pilihan raya kecil ini, tetapi terus meninggalkan kesan kepada pihak pembangkang terutama PAS yang dikatakan tidak menghormati budaya kelompok tersebut.
 Dalam hal ini Setiausaha Agong PKR, Saifuddin Nasution Ismail mengakui pihak PR tidak harus selesa dalam kejayaan ini. Beliau menyatakan, “PR di semua peringkat perlu mendampingi rakyat serta bekerjasama dalam pelbagai aspek bagi menambahkan keyakinan rakyat bahawa PR membawa wadah perjuangan baru untuk seluruh rakyat.”149
 Beliau juga yakin dengan sokongan daripada penduduk Sabah dan Sarawak akan membantu PR membentuk kerajaan persekutuan.150 Senada dengan pendapat ini, Ketua Pemuda DAP pusat, Anthony Loke menyatakan kejayaan DAP itu tidak harus melekakan mereka. Ini kerana masih banyak lagi usaha harus dibuat untuk menawan hati rakyat khususnya di kawasan pendalaman yang tidak memihak kepada DAP. Sedangkan taktik “sogokan BN” masih lagi mampu memenangi hati penduduk pendalaman ini.151
 KesimpulanDalam pilihan raya kecil Parlimen Sibu faktor pengundi Cina sangat dominan dan mempengaruhi keputusan pilihan raya. Isu-isu lain juga turut memainkan peranan, umpamanya isu politik pembangunan di kawasan pengundi Iban dan Melayu/Melanau dan isu nasional seperti agama dan hak ekonomi. Berdasarkan keputusan pilihan raya kecil ini juga pengundi Cina dilihat masih mempunyai kuasa tawar menawar dan undi mereka

 signifi kan kepada kemenangan dalam pilihan raya. Oleh itu, bagi pilih raya umum akan datang, BN perlu memberi penjelasan secukupnya kepada kaum Cina berhubung isu-isu yang dimainkan bagi memastikan pakatan pembangkang tidak mengambil kesempatan memutarbelitkan pelbagai isu demi kepentingan politik mereka. Ini merupakan satu fenomena yang perlu diberi perhatian oleh BN bagi menghadapi pilihan raya negeri Sarawak dan pilihan raya umum akan datang.
 Sementara itu, masa depan SUPP pula dilihat agak rapuh selepas pilihan raya ini. SUPP semakin tertekan dan dipersimpangan untuk terus relevan dalam politik Sarawak. Pengundi Cina seolah-olah mulai menjarakkan diri mereka dengan parti tertua di Sarawak ini. Nasib SUPP seperti Parti Persatuan Cina Sarawak (SCA) yang terkubur selepas pilihan raya negeri 1970 kerana gagal mendapat sokongan daripada orang Cina. Nasib SUPP sekarang agak kritikal di kawasan majoriti Cina dan hanya bergantung kepada kawasan bumiputera. Sedangkan SUPP tidak pernah mempedulikan golongan bumiputera. Hal inilah antara perkara yang disuarakan oleh Datuk Seri Dr. James Masing. Dalam tinjauan beliau di kawasan bumiputera bukan Islam khususnya orang Iban mendapati ada rungutan akan tindakan SUPP yang tidak membantu pembangunan mereka.152
 Nota1 John M. Chin, The Sarawak Chinese, Kuala Lumpur: Oxford University Press,
 1981, hlm. 60-62.2 Ling Sie Ming dianggap sebagai giant killer telah menumpaskan pemimpin
 utama SUPP iaitu Wong Soon Kai dengan majoriti yang tipis iaitu 141 undi. Lihat Laporan Pilihanraya Umum Malaysia 1982, Suruhanjaya Pilihan Raya, Malaysia, 1983, hlm. 86.
 3 PBB merupakan parti teras dalam kompenan BN negeri. Ia dipimpin oleh Ketua Menteri, Pehin Seri Abdul Taib Mahmud. Sejarah pembentukan parti ini lihat Suffi an Mansor, “Sejarah Penubuhan Parti Pesaka Bumiputera Bersatu (PBB),” Latihan Ilmiah, 1994/1995, Jabatan Sejarah, Universiti Malaya.
 4 Dua lagi parti kompenan BN negeri selain PBB dan SUPP ialah Sarawak Progressive Democratic Party (SPDP) dan Parti Rakyat Sarawak (PRS). Kedua-dua parti ini didominasi oleh kaum Dayak. Untuk politik orang Dayak, lihat Jayum A. Jawan, Ethnicity and Electoral Politics in Sarawak, Bangi: Universiti Kebangsaan Malaysia, 2005 dan Jawan A. Jayum, The Iban Factor in Sarawak Politics, Serdang: Penerbit Universiti Pertanian Malaysia, 1993.
 5 http://media.penerangan.gov.my/prksibu/index.php?option=com_content&view=article&id=1691&Itemid=155&lang=ms 14 Disember 2010, 9.55 pagi.
 6 The Borneo Post, 28 April 2010, hlm. 1.7 The Star, 13 May 2010, hlm. N2.8 The Borneo Post, 12 April 2010, hlm. 10.9 The Borneo Post, 16 April 2010, hlm. 4.10 The Borneo Post, 12 April 2010, hlm. 10.

 11 The Borneo Post, 15 April 2010, hlm. 1.12 The Sunday Post, 25 April 2010, hlm. 4.13 The Borneo Post, 27 April 2010, hlm. 6.14 The Borneo Post, 28 April 2010, hlm. 1.15 http://media.penerangan.gov.my/pusatmediaprk/index.php?option=com_con
 tent&view=article&id=1692&Itemid=151&lang=ms 22 Mei 2010 pukul 12.00 tgh. hari.
 16 The Borneo Post, 12 April 2010, hlm. 10.17 The Borneo Post, 15 April 2010, hlm. 4.18 Utusan Borneo, 20 April 2010, hlm. 1.19 The Borneo Post, 21 April 2010, hlm. 6.20 Ibid., hlm. 3.21 The Borneo Post, 27 April 2010, hlm. 6.22 Ibid., hlm. 6.23 The Borneo Post, 28 April 2010, hlm. 1.24 The Borneo Post, 27 April 2010, hlm. 6.25 Ibid.26 The Borneo Post, 28 April 2010, hlm. 4.27 The Borneo Post, 29 April 2010, hlm. 4.28 Ibid.29 Ibid., hlm. 1.30 Ibid., hlm. 4.31 Berita Harian, 14 Mei 2010, hlm. 6.32 The Borneo Post, 1 May 2010, hlm. 4.33 Berita Harian, 13 Mei 2010, hlm. 6.34 The Sunday Post, 16 May 2010, hlm. 17.35 Utusan Malaysia, 13 Mei 2010, hlm. 8.36 The Borneo Post, 30 April 2010, hlm. 4.37 The Borneo Post, 1 May 2010, hlm. 4.38 Khabar Era Pakatan, 20 Mei-5 Jun 2010, hlm. 7.39 The Borneo Post, 1 May 2010, hlm. 7.40 Utusan Malaysia, 10 Mei 2010, hlm. 8.41 Utusan Sarawak, 10 Mei 2010, hlm. 5.42 Utusan Malaysia, 11 Mei 2010, hlm. 8.43 Khabar Era Pakatan, 20 Mei-5 Jun 2010, hlm. 7. Usaha kerajaan untuk
 membenarkan perjudian dalam sukan telah mendapat kritikan daripada pelbagai pihak. Hal ini menjadi salah satu modal digunakan oleh pihak pembangkang mengkritik kerajaan.
 44 The Star, 12 May 2010, hlm. N6.45 Berita Harian, 15 Mei 2010, hlm. 6.46 Berita Harian, 8 Mei 2010, hlm. 8.47 Ibid.48 Utusan Malaysia, 12 Mei 2010, hlm. 13.49 Utusan Malaysia, 14 Mei 2010, hlm. 9.50 Berita Harian, 11 Mei 2010, hlm. 6.51 The Star, 11 May 2010, hlm. N12.52 Ibid.

 53 Ibid.54 The Star, 11 May 2010, hlm. N10.55 Utusan Malaysia, 11 Mei 2010, hlm. 8.56 Berita Harian, 11 Mei 2010, hlm. 6.57 The Star, 11 May 2010, hlm. N10.58 Berita Harian, 13 Mei 2010, hlm. 6.59 Berita Harian, 14 Mei 2010, hlm. 9.60 The Star, 11 May 2010, hlm. N12.61 Berita Harian, 13 Mei 2010, hlm. 6.62 Utusan Malaysia, 13 Mei 2010, hlm. 8.63 Ghazali Mayudin dan Lee Kuok Tiong, “Politik Cina dalam Pilihan Raya Dewan
 Undangan Negeri Sarawak 2006: Manifestasi Protest Daripada Rakyat”, Jebat, 35, (2008), hlm. 27.
 64 Berita Harian, 13 Mei 2010, hlm. 7.65 Mingguan Sarawak, 16 Mei 2010, hlm. 2.66 Utusan Malaysia, 11 Mei 2010, hlm. 8.67 The Star, 13 May 2010, hlm. N8.68 Utusan Malaysia, 13 Mei 2010, hlm. 8.69 Ibid.70 The Star, 13 May 2010, hlm. N2.71 Utusan Malaysia, 10 Mei 2010, hlm. 8.72 Berita Harian, 11 Mei 2010, hlm. 6.73 Utusan Malaysia, 13 May 2010, hlm. 2.74 Berita Harian, 14 Mei 2010, hlm. 7.75 Berita Harian, 13 Mei 2010, hlm. 6.76 The Sunday Post, 16 May 2010, hlm. 4.77 Berita Harian, 14 Mei 2010, hlm. 7.78 Utusan Malaysia, 12 Mei 2010, hlm. 13. 79 Berita Harian, 12 Mei 2010, hlm. 8.80 The Star, 12 May 2010, hlm. N12.81 Ibid.82 Utusan Sarawak, 10 Mei 2010, hlm. 2.83 Ibid., hlm. 4.84 Berita Harian, 13 Mei 2010, hlm. 7.85 Ibid.86 Utusan Malaysia, 13 Mei 2010, hlm. 8.87 The Star, 17 May 2010, hlm. 17.88 Berita Harian, 11 Mei 2010, hlm. 6.89 Dalam pilihan raya 2010 Lim Chin Chuang iaitu calon PKR hanya mendapat
 812.90 Utusan Malaysia, 11 Mei 2010, hlm. 8.91 The Star, 11 May 2010, hlm. N12.92 Eastern Times, 17 May 2010, hlm. 2.93 The Star, 12 May 2010, hlm. N6.94 Berita Harian, 14 Mei, hlm. 6.95 Berita Harian, 13 Mei 2010, hlm. 6.

 96 The Star, 13 May 2010, hlm. N8.97 Utusan Borneo, 17 Mei 2010, hlm. 3.98 Utusan Sarawak, 18 Mei 2010, hlm. 1.99 The Star, 17 May 2010, hlm. N2.100 The Borneo Post, 18 May 2010, hlm. 6.101 The Borneo Post, 17 May 2010, hlm. 4 dan The Borneo Post, 18 May 2010,
 hlm. 7.102 The Star, 17 May 2010, hlm. N8.103 The Borneo Post, 17 May 2010, hlm. 2.104 The Borneo Post, 18 May 2010, hlm. 1.105 Utusan Sarawak, 18 May 2010, hlm. B9.106 The Borneo Post, 18 May 2010, hlm. 7.107 Eastern Times, 17 May 2010, hlm. 1.108 The Star, 17 May 2010, hlm. N12.109 Kabar Era Pakatan, 20 Mei – 5 Jun 2010, hlm. 2.110 The Borneo Post, 18 May 2010, hlm. 4.111 The Star, 17 May 2010, hlm. N6.112 Utusan Borneo, 17 Mei 2010, hlm. 1.113 The Borneo Post, 18 May 2010, hlm. 1.114 The Star, 17 May 2010, hlm. N6.115 Utusan Sarawak, 18 May 2010, hlm. 3.116 The Borneo Post, 18 May 2010, hlm. 2.117 Utusan Sarawak, 18 May 2010, hlm. 5.118 The Borneo Post, 18 May 2010, hlm. 4.119 Ibid., hlm. 6.120 Khabar Era Pakatan, 20 Mei-5 Jun 2010, hlm. 2.121 Ibid.122 Ibid.123 Ibid.124 Gomez, Edmund Terence, 1996, ‘The 1995 Malaysian General Elections: A
 Report and Commentary’, Occasional Paper No.93, Institute of Southeast Asian Studies, Pasir Panjang, hlm. 45.
 125 Utusan Malaysia, 10 Mei 2010, hlm. 8.126 Utusan Malaysia, 13 Mei 2010, hlm. 13.127 The Star, 17 May 2010, hlm. N12.128 The Borneo Post, 18 May 2010, hlm. 6.129 Ibid., hlm. 2.130 Ibid., hlm. 4.131 The Star, 17 May 2010, hlm. N12.132 Hanya calon DAP, iaitu Chong Chieng Jen dapat mengekalkan kerusi Bandar
 Kuching dalam pilihan raya umum 2008. Manakala calon-calon pembangkang yang lain kalah dan ada yang hilang deposit terutama calon PKR.
 133 The Borneo Post, 18 May 2010, hlm. 1.134 Pada tahun 1978 pihak SUPP juga mendesak agar Ketua Menteri Sarawak,
 Tun Abdul Rahman Ya’akub meletak jawatan. Desakan SUPP ini berhasil sehingga Tun Abdul Rahman Ya’akub telah bersetuju meletak jawatan pada

 tahun 1981. Lihat Chin Ung-ho, Chinese Politics in Sarawak, Oxford: Oxford University Press, 1997, hlm. 151.
 135 The Borneo Post, 18 May 2010, hlm. 2.136 Ibid., hlm. 3.137 Utusan Sarawak, 18 Mei 2010, hlm. 1.138 The Borneo Post, 18 May 2010, hlm. 4.139 Ibid., hlm. 2.140 Ibid., hlm. 3.141 Utusan Sarawak, 18 May 2010, hlm. 3.142 Eastern Times, 17 May 2010, hlm. 1.143 Ibid dan Utusan Borneo, 17 Mei 2010, hlm. 2.144 The Borneo Post, 18 May 2010, hlm. 6.145 Ibid., hlm. 4.146 Ibid., hlm. 2.147 Ibid.148 Suffi an Mansor, “Penyertaan Pembangkang Dalam Pilihan Raya Negeri
 Sarawak 2001”, Sarjana, Jld.23, Vol.23, 2008, hln.98.149 Khabar Era Pakatan, 20 Mei-5 Jun 2010, hlm. 2.150 Ibid.151 Khabar Era Pakatan, 20 Mei-5 Jun 2010, hlm. 3.152 The Star, 12 May 2010, hlm. N12.

